
TOLOSALDEKO KOMUNIKAZIO TALDEA, SM-KO KIDEAK: 

Tolosaldeko gizarte eragileak

TOLOSALDEKO ATARIA DIRUZ LAGUNTZEN DUTEN ERAKUNDEAK:
Udalak:Abaltzisketa, Aduna, Alegia, Alkiza, Albiztur, Altzo, Amezketa, 
Anoeta, Asteasu, Baliarrain, Belauntza, Berastegi, Berrobi, Bidania-Goiatz, 
Elduain, Gaztelu, Hernialde, Ibarra, Ikaztegieta, Irura, Larraul, Leaburu-Txarama,
Lizartza,  Orendain, Orexa, Tolosa, Amasa-Villabona eta Zizurkil

ATARIAk ez du 
bere gain hartzen
aldizkarian 
adierazitako 
esanen eta iritzien 
erantzukizunik.

G aurkoan ere zurera gerturatu gara Alex eta
biok. «Aupa! Kaña eta Coca-Cola bana me-
sedez». Baiezko keinua egin didazu, eta ma-
haira ekarriko dizkiguzula esan didazu, la-
sai!, jator-jator. «Eskerrik asko!» guk. Terra-
zan bi toki zeuden eta bertan

eseri gara. Segidan atera zara gure tragoak
eskuetan zeneramatzala. «Hona garagar-
doa» Alexi, «eta Coca-Cola!» niri. Erabaki-
tasunez. Eskerrak eman dizkizugu, taber-
na barrura itzuli zara eta milagarren aldiz
edariak trukatu ditugu. Kaña niretzat bai-
tzen.

Alexek barrezka «beti berdin!» esan dit.
Beti berdin, bai. Baina ez zure tabernan ba-
karrik, taberna gehienetan. Ezta Alexekin
tragoa hartzean bakarrik. Lukas, Ibai,
Rado, Mikelekin poteatzean berdin gerta-
tzen zait. Garagardoaren kontsumoa gizo-
nezkoei leporatzen omen diegu. Bada, garagardoa pro-
duktu femeninoa da. Femeninoetan femeninoena.

Hainbeste mila urtetan zehar emakumeek etxe barru-
tian ekoizten zuten, euren eta etxeko txikien kontsumo-
rako. Nutriente-iturri garrantzizkoena zelarik askotan.

Emakumeak izan ziren lehen garagardo artisauak eta hau
erosteko emakumeengana jo behar zen. Aparteko diru sa-
rrerak egiteko etxeko garagardoa saltzen zuten. Indus-
trializazio garaia iritsi arte, europar monasterioetan ere
ekoizten hasi zen arren, garagardoaren eta emakumeen

historia eskutik zihoazen. Baina edari ho-
nen produkzio industrializatuak artisau-
tzari gaina hartu zionean, komertzializa-
zioa lantegietako beharginei zuzendua
egon zen. Orain langileek patriketan txan-
pon estra batzuk zeuzkaten eta. Horrela,
gizonezkoak garagardoaren marketing
kanpainen jomuga bihurtu ziren. Edariari
bultzada berria eman zitzaion iruditeria
maskulinoan txertatuz.

Eta hori ez da dena! Gogoan duzu sorgi-
nen irudi estereotipikoa? Bada antzinako
emakume garagardo-ekoizleen irrimarra
hutsa da. Pertza eta edabeak: edari honen

ekoizpen prozesuan ikusiak dira. Txapel puntazorrotza:
emakume hauek atentzio-deigarri moduan merkatuan
janzten zituzten kapelak ziren. Katu beltza: etxe-animalia
preziatuak ziren katuak, bildutako garagarrean saguak
sartzea ekiditen baitzuten. Eta abar.

Hasi naiz solasgaitik besteratzen gaurkoan ere. Beti
berdin. Baina ulertu didazu ezta? Garagardoa gustuko
dudala, kontxo. Alexek ere, baino nahiago ditu freskaga-
rriak. Ba horixe, ea zurrut eta zurrut garagardoa imagina-
rio maskulinotik tragoka erauzten dudan. 

Topa!

OLATZ GODOI
ATARIA IRRATIA 107.6 FM

Kaña

Baina ulertu didazu ezta? Garagardoa
gustuko dudala, kontxo! Alexek ere,

baino nahiago ditu freskagarriak. 

Azaleko irudia: 
Ataria

URTEKO HARPIDETZA KUOTA: 80 €

Eraikinei begirada ederrenak

Itzea Urkizu Arsuaga

H irugarren urtez TolosanKlisk
izenez antolatu du, udalak, To-

losako egutegia osatzeko argazki
lehiaketa. Oraindik ere zenbait hilabe-
te falta dira, abenduaren 31ra bitarte-
ko argazkiak etxe, bulego nahiz den-
detan zintzilik izateko, baina 2018. ur-
teko egutegia labean da ia-ia, eta
tolosarrek zeresan handia izango
dute, 12 hilabete horiei irudiak jartze-
ko erabakian. 

Tolosako eraikinak gaiari jarraitu
behar izan diote argazkilariek, hurren-
go urteko egutegian beren irudia ezar-
tzeko. Horrela, 67 parte hartzailek 277
argazki aurkeztu zituzten, guztira,
ekainera bitarte. 

Eta orduantxe hasi zen epaimahaia-
ren lana. Ura Iturraldek eta Iñigo Ro-
yok aukeraketa lana egin behar izan
dute aurkeztutako lan guztien artean,
eta 40 lanek pasatu dute lehen galba-
hea. Hain justu, Aranburu jauregiko
erakusketan ikusgai dauden lan ho-
riek guztiek. 

TolosanKlisk argazki
lehiaketako erakusketa zabalik
da Aranburu jauregian, 2018ko
egutegia osatzeko

Datorren irailaren 30era bitarte za-
balik izango da erakusketa, asteartetik
larunbatera, 17:30etik 20:30era bitar-
te. Aurten, ordea, botoak internet bi-
dez bakarrik eman ahal izango dira:
www.tolosa.eus/tolosanklisk atarian
sartu, eta bertan ikusi eta aukeratu
ahal izango du, herritar bakoitzak,
bere argazki gustukoena. Botoa ema-
ten duten herritarren artean, iPad
mini bat zozkatuko dute, urriaren 2an. 

Urteroko moduan, boto gehien jaso-
tzen dituen lana egutegiko argazki na-
gusia izango da, eta 600 euroko or-
dainsaria jasoko du egileak. Halaber,
epaimahaiak beste 12 argazki aukera-
tuko ditu, 2018ko hilabeteak apaintze-
ko; egile bakoitzak 200 euroko ordain-
saria jasoko du, kasu horretan. 

2017a amaitzeko hiru hilabeteren
faltan egonda ere, datorren irailaren
29an III. TolosanKlisk lehiaketako ira-
bazleen izenak ezagutaraziko ditu To-
losako Udalak, eta boto emaileen zoz-
keta urriaren 2an izango da. Egutegiak
azaroaren 8tik 10era bitarte banatuko
dituzte, ohiko guneetan. 

TOLOSA
KULTURA

www.ataria.eus . 107.6 fm
2017ko irailaren 22a

III. TOLOSANKLISK
Irailaren 23a. Argazki lehiaketan botoa
emateko azken eguna interneten.  
Irailaren 29a. Argazki irabazleen
aurkezpena.  
Irailaren 30a. Erakusketa ikusteko
azken eguna. 
Urriaren 2a. Boto emaleen zozketa. 
Azaroaren 8, 9 eta 10a. 2018ko
egutegien banaketa. 

40 argazkiren artean bakarra aukeratu beharko dute herritarrek, egutegiko argazki nagusia zein izango den erabakitzeko. TOLOSAKO UDALA

107.6 fm . www.ataria.eus 
2017ko irailaren 22a

TOLOSA
GIZARTEA

Urte amaierarako prest
izango da Oriaburuko 
‘co-working’ gunea

I. Urkizu Arsuaga

O riaburu eraikineko co-working
espazioa erabiltzeko prest izango

da, 2017. urtea amaitzerako. Eraikina-
ren kanpoaldea eraberritu zuten, lehe-
nengo, jatorrizko diseinua eta itxura
errespetatuz. Orain, berriz, lehen so-
lairua egokitzeko lanetan ari dira, gu-
nea langile independente, enpresa txi-
ki eta enpresa ertainen espazio bilaka-
tu dadin. 

Proiektuak 2016ko martxoan eman
zituen lehen pausoak, orduantxe mu-
gitu baitzen, Tolosa&Co merkatari eta
ostalarien elkartea, hara; beheko solai-
ruan lan egiten dute. 

Orain, ordea, Oriaburu eraikina mo-
tor ekonomiko garrantzitsu bilakatze
bidean, lehen solairura bideratuko
dute co-workinggunea. Tolosako Uda-
lak azaldu duenez, epe laburrean za-
balduko dute espazio horretan lan egi-
teko izen ematea; profesional inde-
pendenteek, enpresa txikiek eta
enpresa ertainek aukera izango dute,
espazio fisiko eta birtuala partekatze-
ko.

Besteak beste, honako lanak osa-
tzen ariko dira, datorren abendura bi-
tarte: 4-6 pertsonarentzako gela; bile-
ra gela; atseden hartzeko lekua sukal-
de txiki batekin; zerbitzari eta

Bertan lan egiteko izen-ematea epe laburrean zabalduko du
Tolosako Udalak; eraberritze lanetan dira orain, eta 112.500 
euroko aurrekontua bideratuko dute obrara

komunikazio ekipoentzako gunea;
bainugelak eta beharrezko instalazio
guztiak. 

Lan espazioa egokitutakoan, beha-
rrezko altzariz hornituko du Tolosako
Udalak, mahai indibidualak, takila
pertsonalak, wifi publikoa nahiz inpri-
magailua bertan ezarriz. Horrela,
Oriaburu egunero 24 orduz erabilgarri
izango dute co-working espazioko lan-
gileek. 

Eraberritze horrek guztiak 62.250
euroko aurrekontua izango du, eta
beste 50. 250 euro igogailua jartzera bi-
deratuko dituzte. Udalak azaldu due-
nez, lehen solairuaren eta teilatupea-
ren arteko irisgarritasun baldintzak
bermatzeko ezinbestekoa izango da
igogailua, eta eskaileraren ondoan egi-
tea erabaki dute adituek. Horrenbes-
tez, eraberritze lanek 112.500 euroko
aurrekontua izango dute. 

Aipatzekoa da, uda aurretik eraiki-
naren kanpoaldea berritu zuela uda-
lak, jatorrizko diseinua eta itxura
mantenduz. Esku hartze nabarmene-
nak isolamendua hobetzen eta teilatu
hegalak tratatzen egin zituzten, eta
azalerak bernizatu eta margotu zituz-
ten, bukatzeko. Eraikin kanpoaldeko
obraren kostua 75.300 eurokoa izan
zen. 

Etiopiaren aldeko azoka,
bihar, egun osoz
Tolosa.Abay elkarteak merkatu
txiki solidarioa antolatu du, urte-
roko moduan. Bihar izango da, eta
egun osoz Trianguloa plazan izan-
go dira, 08:00etatik 20:00etara bi-
tarte. Etiopiako proiektuak diruz
laguntzea da azokaren helburua
eta, horretarako, askotariko pro-
duktuak izango dituzte eskuraga-
rri, larunbateroko azokari elkarta-
suna gehituz. 

Piper erreak eskuragarri,
Tolosako azokan
Tolosa.Tolosako azokaren eskain-
tza zabaltzen ari da udazkeneko
produktuetara eta, bihartik aurre-
ra, herritarrek aukera izango dute
piper erreak erosteko. Euskal He-
rria plazara bertaratu beharko
dute horretarako eta, azken bi ur-
teotan bezalaxe, Jose Luis Ama-
triainek erreko ditu piperrak, une-
an bertan, danbolinean. Tolosako
Udalak jakinarazi duenez, piper
erreen eskaintza datorren urriaren
28ra bitarte izango da Tolosako
azokan, larunbateroko azokaren
ohiko ordutegian.

Banden topaketan parte
hartuko du TMBk
Tolosa.Tolosako Musika Banda
Berriozarren (Nafarroa) ariko da
bihar, banden topaketan. Berrizar
bertako banda eta Artaxoakoa
izango dituzte lagun, eta 18:30ean
ekingo diote egitarauari, kalejiran.
Ondoren hiru musika bandek kon-
tzertua eskainiko dute, elkarrekin,
19:30etik aurrera, Eguzki plazan. 

06 Egun guztirako
egitaraua, biharko
Euskal Azokan 

Imanol Garcia Landa

Seigarren Euskal Azoka izango
dute bihar Ikaztegietan. Bi urtez

behin antolatzen dute ekitaldia he-
rrian. «Lan asko suposatzen du aurre-
tik, eta hain errepikakorra ez izateko
eta ilusio gehiagorekin hartzeko, era-
baki zen bi urtez behin egitea», esan
du Miren Mendizabal Kultura zinego-
tziak. 

Egun guztirako egitaraua antolatu
dute, eta azoka izango bada ere prota-
gonista beste hainbat ekitaldi izango
dira. Txistulariak hasiko dira girotzen
eguna, azkoitiarra izatez eta egun he-
rrian bizi den Haritz Aranbarri txistu-

Gero eta postu gehiago izaten
dira azokan eta aurtengoan
guztira 21 jarriko dira, 
horietatik bost herritarrenak

lariak ekarritako taldearekin. Dozena
bat txistulari ariko dira egunaren ha-
siera alaitzen. 

Azokako postuak plazan jarriko dira
eta guztira 21 egongo dira. Horietatik
bost herritarrak izango dira. Bestalde,
herri baratzetan ari direnek postu bat
jarriko dute baina produktuak saldu
gabe, erakusketa moduan. Horrez
gain, DBHko 4. mailakoek barra bat
jartzen dute, hamaiketakoa-eta ema-
teko, eta dirua ateratzeko ikasturte
amaierako bidaiarentzako. «Pozik
gaude postu kopuruen aldetik. Urtetik
urtera postu gehiago jartzen dira, bai
kanpotik datozenak eta baita herrita-
rrak», esan du zinegotziak. «Hasieran
herritarren baratzeetako produktue-
kin hasi ginen, baina azkeneko urtee-
tan eskulanak egiten dituztenak eta
ukenduak egiten dituztenak ere ani-
matzen dira». Beraz, elikagaiak, pol-

tsak, eskulanak, baserritar jantziak...
izango dira salgai. Azoka antolatzen
hasi zirenetik egin izan da deialdia he-
rritarrei baserritarrez jantzita joateko
eta aurten ere hala egin dute.

Aurten berezitasunetako bat mar-
gotze tailerreko lanekin udaletxe azpi-
ko aretoan jarriko duten erakusketa
izango da. «Ikasturtean zehar eginda-
ko lanak erakutsiko dituzte. Aurreko
ikasturtearen bukaeran azkenean ez
genuen lotu erakusketa egitearena,
eta pentsatu dugu azokaren aitzakian
jartzea», dio Mendizabalek. 

Haurrentzako tailerra ere antolatu
dute Ekogunearen eskutik. «Beraiekin
landu da herri baratzeen proiektua eta
tailer bat egitea lotu dugu, Hazi bonba
izenekoa», esan du Mendizabalek. Ez
da izena eman behar, bertara azaltzea
nahikoa da parte hartzeko.

80 pertsona inguru bazkaltzeko
Bazkarirako aurtengoan burruntzian
erretako arkumea prestatuko dute.
Orain arte txekorra jarri izan dute bai-
na aurten aldatzea erabaki dute. 80
pertsona inguru izango dira bazkal-
tzen plazan atonduko duten janto-
kian. Giroa Azkoititik etorritako Attola
eta Montte trikitilariek jarriko dute.

Bazkaldu eta gero iritsiko da aurten-
go berritasunetako bat: herritarren ar-
teko lokotx biltze txapelketa. «Gazteen
artean arrakasta pixka bat izan du, eta
dagoeneko bost bikotek eman dute
izena», esan du Mendizabalek. «Nik
uste dut zerbait polita aterako dela.
Ikaztegietan ez da izan lokotx biltze
txapelketarik eta uste dut saltsa pixka
bat sortuko duela». 

Orain bi urte egin zen azkeneko Euskal Azoka Ikaztegietan. N. ROLDAN DE ARANGUIZ

IKAZTEGIETA
KULTURA

www.ataria.eus . 107.6 fm
2017ko irailaren 22a

EGITARAUA

10:45. Txistulariak.
11:00. Azokaren irekiera. Era guztietako
postuak egongo dira, produktuak
erosteko aukerarekin.
11:00-14:00. Herritarrek egindako
margoen erakusketa, udaletxe azpiko
aretoan.
11:00-12:30. Haurrentzako Hazi bonba
tailerra, Ekogunearen eskutik.
14:30. Bazkaria. Burruntzian erretako
arkume jatea. Ondoren. Attola eta
Montte trikitilariak.
17:00. Herritarren arteko lokotx biltze
txapelketa.

a006-007_ataria_Diseinua  2017/09/21  16:37  Página 1



07

www.ataria.eus . 107.6 fm
2017ko irailaren 22a

ALEGIALDEA
KULTURA

‘Some like it hot’ filmaren kartela. ATARIA

EGITARAUA
IRAILAK 22, GAUR
22:15. Some like it hot filma, Con faldas
y a lo loco izenez ezagunagoa. 
URRIAK 6, OSTIRALA
22:15. Estiu 1993 filma.
URRIAK 20, OSTIRALA
22:15. Dr. Strangelove filma.
AZAROAK 3, OSTIRALA
22:15. The man who wasn’t there filma.
AZAROAK 17, OSTIRALA
22:15. The full monty filma.
ABENDUAK 1, OSTIRALA
22:15. Agassi filma.
ABENDUAK 15, OSTIRALA
22:15. The apartment filma.

Bigarrengo denboraldiari
ekingo dio gaur zineklubak 

Imanol Garcia Landa

Aurreko ikasturtean jarri zen mar-
txan Alegialdeko Zinekluba,

Ziortza Artola alegiarrak eta Beñat Es-
naola orendaindarrak bultzatuta, eta
ekimenak jarraipena izango du gaur
bertan hasiko den bigarren denboral-
diarekin, Alegiako Elizpe aretoan. 

Artolak azaldu duenez, «modu xele-
bre batean» hasi zen zinekluba sortze-
aren ideia: «Beñat eta nik aurreko ur-
tean ikasgai komun bat genuen uni-
bertsitatean. Hitz egin genuen Alegian
zinema aretoa bazegoela, areto ederra
gainera, baina ikusten genuen hau-
rrentzako igandetan eta hilean behin
nerabeentzat izaten zirela pelikulak».
Programazioan, beraz, «hutsune» bat
ikusten zutela dio, eta ostiral gauetan
Alegiari «bizitasun pixka bat» emate-
ko aukera izan zitekeela. «Bion artean
elkarrizketan hasi, berotu eta esan ge-
nuen bion artean martxan jarriko ge-
nuela zinekluba. Lehenengo saioa
Emakume Langilearen Egunean
eman genuen eta emakume bati bu-
ruzko pelikula batekin hasi ginen. On-
doren beste zazpi saio egin genituen»,
azaldu du Artolak. 

Zinekluba martxan jartzeko udala-
rekin jarri ziren harremanetan. «Ez zu-
ten arazorik jarri, eta gero Alegiako gu-
raso elkartearekin jarri ginen harre-
manetan, beraiek baitira igande
arratsaldean umeentzako saioak anto-
latzen dituztenak», azaldu du Artolak.
«Zinema aretoaren funtzionamendua
beraiek erakutsi ziguten, eta eskertu
behar diegu bai udalari zein guraso el-
karteari emandako laguntza».

Aurten taldea handitu egin da eta
orain guztira bederatzi kide daude
Alegialdeko Zineklubean. «Guztien
artean erabakiak hartuz goaz, eta go-
gotsu gaude gaur gauean denboraldi
berriari hasiera emateko», esan du Ar-

Abendura bitarte zazpi film
emango ditu Alegialdeko
Zineklubak Alegiako Elizpe
zinema aretoan

tolak. Taldeko kide izan nahi duen
orori gonbidapena zabaldu diote.
«Aberastasun handia ekartzen du tal-
de handi bat sortzeak eta bakoitzak
bere interesen araberako pelikulak go-
mendatzeak», esan du Artolak. Face-
book-en orria dute eta bertatik jarri
daiteke nahi duena zineklubarekin
harremanetan.

Aurreko denboraldian «indartsu»
hasi zirela dio Artolak jende kopuru al-
detik, eta gero gutxitzen joan zirela.
«Etorri zen jendea gustura geratu zen,
gu ere bai, eta indarrarekin eta gogoa-
rekin gaude aurrera jarraitzeko», esan
du Artolak.  

Hasteko, ‘Some like it hot’
Taldean erabaki dituzte zein diren
emango dituzten filmak. Bakoitzak
bere zerrenda egin du eta gero bozketa
bidez erabaki dituzte zein izango di-
ren lehenengo zazpi pelikulak. Aben-
dura bitarte emango dira film horiek,
hamabostean behin eta ostiraletan.
Denboraldiaren bigarren zatia urtarri-
letik Aste Santua bitartean izango da,
eta filmak erabakitzeko ere modu ber-
dina erabiliko dute.

Emanaldia hasi aurretik pelikula-

ren zenbait datu ematen dituzte eta
baita testuingurua ere. «Filma buka-
tzen denean eta jendeak zerbait ko-
mentatzeko gogoa badu, hizketan ge-
ratzen gara. Filmak ez badu hausnar-
tzeko bide handirik eman, amaitutzat
ematen dugu saioa», esan du Artolak.
«Pelikularen eta unearen arabera iza-
ten da hori». 

Bigarren denboraldiari hasiera
emateko pelikula Willy Wilder zuzen-
dariaren Some like it hot izango da, he-
men gaztelerazko izenburuarekin eza-
gunagoa dena, hau da, Con faldas y a lo
loco. Filma 1959koa da eta Marilyn
Monroe, Tony Curtis eta Jack Lem-
mon dira aktore protagonistak. 

Denboraldiko lehen zatirako «dene-
tatik» proposatu dute zineklubekoek.
Hasiera batean ez dituzte pelikulen
bertsio originalak jarriko. «Gerora as-
moa dugu filmen bat horrela izateko
eta film euskaldunak ere jartzeko.
Gustatuko litzaiguke, adibidez, Han-
dia pelikula ere ikusi ahal izatea den-
boraldiaren bukaeran», dio Artolak. 

Zinema asko gustatzen zaiela esan
du Artolak: «Zineklubak aukera ema-
ten digu beste norbaitek gomendatu-
tako pelikulak ikusteko. Beste motiba-
zio bat ere bada herriak dituen baliabi-
deak erabili ahal izatea. Iazko
denboraldiaren ilusio berdinarekin
gaude aurtengoan. Espero dugu dato-
rrenean ere horrela jarraitzea».

08 AIZTONDO
MINBIZIAREN
AURKA, MARTXAN
Aduna, Alkiza, Amasa-Villabona, Zizurkil, Asteasu eta
Larraul minbiziaren aurka egiteko elkartu dira eta
Gipuzkoako Minbiziaren Aurkako Elkartearekin bat
egin dute aste osoko egitaraua prestatzeko.

Jon Miranda

M inbizia izakiaren lehen
heriotza kausa da
EAEn. Azken datuen
arabera, hildakoen

%32 minbiziak jota hiltzen da. Emaku-
meen kasuan bularrekoa da gehien
ematen dena, gizonezkoen kasuan
prostatakoa eta biak batuz gero heste-
etakoa. Azken urteotan gorakada han-
dia egin du biriketako minbiziak.

Gizartearen zahartzea eta bizi ohi-
turak dira egoera honen erantzule na-

gusiak. Hori dela eta, 2014an Gipuz-
koa herriz herri zeharkatzea erabaki
zuen Minbiziaren Aurkako Elkarteak
bi helburu nagusirekin: gaixotasun
hau jasaten dutenei eta bere familia-
koei bakarrik ez daudela adieraztea;
eta bestetik gaixotasuna gutxitzeko as-
moz, bizi ohitura osasungarriak susta-
tzea herritarren artean.

Elkartearen hirugarren ardatza,
ikerketa bultzatzea da. Horregatik, az-
ken urteetan Gipuzkoako elkartetik
urtero, kalitatezko ikerketa onkologi-
koa finantzatzeko bekak eskaintzen

dira. 2013an, adibidez, haurren minbi-
zia ardatz duen ikerketa finantzatu
zen. Gaur, Madrilen izango den ekital-
di batean emango da aurtengo beka
eta gipuzkoarren solidaritatearen
emaitza izango da.

Gipuzkoako Minbiziaren Aurkako
Elkartea hainbat arlotan aritzen da eta
lan profesionala eta borondatezkoa
uztartzen ditu. Gizarte arloa edo psi-
kologikoa lantzen dituzte, esate bate-
rako, eta harrera psikologikoa egiten
zaie gaixo onkologikoei eta euren seni-
de eta zaintzaileei. Doakoak dira es-
kaintzen dituen zerbitzu guztiak eta
Tolosaldean egoitza bakarra du, Tolo-
sako Emeterio Arrese parkeko biga-
rren zenbakian dagoena. Herritarrak
informazio guztia eskura izango du
943 65 21 43 telefono zenbakian, eta
bestela, www.aecc.es estatu mailako
elkartearen webgunean. 

Aurten Aiztondoko 6 udalerri
Ikerketa, prebentzioa eta laguntza oi-
narri direlarik, aurreko urtean Tolosa-
ko Udalari testigua hartu ondoren,
Aiztondo bailaran prestatu dute Aiz-
tondo martxan minbiziaren aurkako
eguna. Maider Sierra, Gipuzkoako
Minbiziaren Aurkako Elkarteko kide-
ak aipatu duenez, «herriak girotzeko
eta minbizia duten pertsonak eta fa-

Minbiziaren aurkako elkarteko kideak, boluntarioak eta Aiztondoko sei udalerrietako ordezkariek aurkeztu dituzte ekimenak. J.M.

VILLABONA-AIZTONDO
OSASUNA

www.ataria.eus . 107.6 fm 
2017ko irailaren 22a

miliei bakarrik ez daudela adierazteko
hainbat ekitaldi antolatu ditugu bi as-
tetan zehar».

Ikastetxeetan minbiziaren preben-
tzioaren inguruko lana hasi dute Aiz-
tondon eta urriaren 7ra arte, ohitura
osasungarriak bultzatzen jardungo
dute lehen hezkuntzatik batxilergo bi-
tarteko ikasleekin. Hitzaldiak, ikasta-

roak eta sukaldaritza saioak izango
dira egun hauetan eta urriko lehen la-
runbat horretan, Aiztondoko herrieta-
tik ibilaldiak abiatuko dira Zizurkilgo
Joxe Arregi plazan guztiek bat egiteko.
Pedro Mari Otaño ikastetxean 8 urtetik
gorakoentzat kirol ekintzak egingo
dira goizean goizetik. Zizurkildik Vi-
llabonara joango dira eta kirol jardue-
rak egingo dira herriko puntu ezberdi-
netan.

Datorren urtean Minbiziaren aur-
kako Martxan ekimena Zarautzek an-
tolatuko du eta urriaren 7an Villabo-
nako plazan jasoko du herri horrek tes-
tigua. Aiztondoko udal ordezkarien
izenean Pili Legarra Asteasuko alkate-
ak hitz egin du: «Garrantzitsua da gure
gizarteari hain latz eragiten dion gai-
xotasun honi aurre egiteko horrelako
ekimenak antolatzea eta udaletatik
parte hartzera animatu nahi ditugu
Aiztondoko herritar guztiak».

Minbiziaren Aurkako
Elkartea hainbat arlotan
aritzen da lan profesionala eta
borondatezkoa uztartuz

Ikerketa , prebentzioa eta
laguntza oinarri hartuta,
Aiztondo bailaran antolatuko
dute ‘martxan’ ekimena

107.6 fm . www.ataria.eus 
2017ko irailaren 22a

VILLABONA-AIZTONDO
OSASUNA

EGITARAUA
IRAILAK 26, ASTEARTEA
18:30. Adunako kultur etxean, Minbizia
familian sartzen denean... noiz eskatu
laguntza? hitzaldia izango da Lara
Franco eta Itxaso Uribetxeberria
psikologoen eskutik. Sarrera librea da
baina aurrez eman behar da izena 943
65 21 43 telefono zenbakian. 
IRAILAK 27, ASTEAZKENA
19:00. Asteasuko udaletxeko areto
nagusian. Minbizia, bizitzaren
gaixotasuna? hitzaldia emango dute.
Sarrera librea da eta izena emateko
943 65 21 43 telefono zenbakira hots
egin beharko da. 
URRIAK 3, ASTEARTEA
19:00 - 22:00. Amasa-Villabonako
Behar Zana elkartean sukaldaritza
ikastaroa Javi Rivero sukaldaria eta
Maider Sierra psikologoaren parte
hartzearekin: Osasuna erosketak
egitetik hasten da. 15 euroko prezioa
izango du eta ikastaroan erabiliko diren
produktuak erosi eta ekintzak sortzen
dituen gastuak estaliko dira. Izen
emateak 943 65 21 43 telefonoan. 
URRIAK 4, ASTEAZKENA
18:30. Zizurkilgo Atxulondo kultur
etxean. Etxeko txikiekin fruta eta
barazkiak jaten tailerra emango da.
Guraso eta haurrei zuzendurikoa izango
da eta gosari eta merienda dibertigarri
eta osasungarriak sortzen lagunduko
dute.
URRIAK 5, OSTEGUNA
18:30. Amasa-Villabonako Berdura
plazan. Ondo jan, ondo bizi show
cooking ekimena. Tratamendu
onkologikoek digestio aparatuan sor
ditzaketen eragozpenak gutxitzeko
ideiak emango dituzte.

URRIAK 7, LARUNBATA
AIZTONDO ‘MARTXAN’
09:30 - 11:00. Zizurkilgo Pedro Mari
Otaño ikastetxean 8 urtetik
gorakoentzat kirol ekintzak.
09:30. Larraul, Asteasu, Alkiza, Zizurkil
gora eta Adunatik ibilaldiak abiatuko dira
denak Joxe Arregi plazan batzeko.
11:10. Zizurkilgo plazan harrera egingo
zaie martxei, erraldoiak bertan direla.
Handik kalejiran joango dira Villabonara.
12:00. Zarauzko herriari testigua
pasako zaio.
12:15. Zumba, spining... ekintzak
Villabonako puntu ezberdinetan.

a008-009_ataria_Diseinua  2017/09/20  14:31  Página 2



10

@Tolosaldeakirol

Erretiroa hartu nahi, baina... 

Asier Imaz

Omenaldia egin behar ziotela esan
ziotenean, ez zuen larunbatekoa

espero. Gogorra izanagatik, hunkitu-
rik ikusi zuten Batis Kortajarena Zizur-
kilgo Intxaur frontoian. Ibilbide oso
bat omentzeaz gain, prestatzaileari in-
guruan ibilbide osoa elkartu zioten:
Haurtzaroan entrenatu zituen pultsu-
lariak gizon-emakume bilakatuta, Ma-
driletik etorritako federazioko lagu-
nak, eskualdeko pultsulari eta pultsu-
lari ohiak, senideak, herri kirolariak,
lagunak eta ez daudenen izenean jaso-
tako besarkadak. Villabona-Zizurkilgo
Danok Danena Halterofilia Taldeko
kideek, kazetariak ere malkoetan utzi
zituen omenaldia antolatu zioten 66
urteko gizasemeari. Baina ez zen adio
bat izan; jarraipena izango du.  

Batis Kortajarena zizurkildarra due-
la 47 urte hasi zen halterofilian, kirola-
ri bezala. Azken 39 urteak, ordea, pres-
tatzaile lanetan pasa ditu. Asteasuko
Hondartza baserriaren izenarekin
lehiatzen ziren pultsulariak aitona eta
osaba zituen, eta ez nolanahikoak:
«1896. urtean, Zazpi lurraldeetako txa-
pelketa irabazi zuen aitonak, Antonio
Kortajarenak. Urte horretan, aro mo-
dernoko lehen Olinpiar Jokoak jokatu
ziren, Atenasen (Grezia). Juanito Kor-
tajarena osaba ere txapeldun geratu
zen gerra aurretik», gogoratzen du Ba-
tis Kortajarenak. 

Garai haietan, Olinpiar Jokoetan
bezala, Euskal Herrian halterofilian
ibiltzen ziren pultsulariak zeuden.
Uste horretakoa da zizurkildarra: «Ai-
tona eta bere anaia bat Ameriketara
joan zirenean, zirku batean ibili omen
ziren pultsulari bezala. Horrelako za-
letasuna edukitzeko, hemen zerbait
egon beharra zegoen. Gero, badakit
Bizkai aldean, Markina inguruan,
modu horretako pultsulariak izan zi-
rela». Puska luzea eta puska motza zi-

Danok Danena Halterofilia
taldeak Batis Kortajarena
omendu zuen iragan
larunbatean, Zizurkilen

ren orduko modalitateak, eta teknika
oso desberdina zela dio Batis Kortaja-
renak: «Bere garaian ikasteko aukera
izan nuen. Besoetan indarra izateaz
gain, oso bizkorra izan behar zenuen.
Kolpe geldoa emanez gero, puska erori
egiten zitzaizun. Jaisten hasi aurretik
beste kolpea eman behar zenion». Be-
runezko pisuekin aritzen ziren or-
duan, eta prestatzailearen esanetan,
jasotzen zuten pisua jasotzen zuten
moduan jasotzeagatik izugarrizko me-
ritua zuten. «Baina zoritxarrez gaur
egun modalitate hori galdua dago.
Pena da». 

Gauzak eta ohiturak galtze hori ez
zaio batere gustatzen Batis Kortajare-
nari. Agian, Beraunen bizitako espe-
rientziagatik izango da. Eta agian, ho-
rrek erakusten du zergatik egiten
zaion horren zaila erretiroa hartzea.
«1981ean Beraunera joan nintzen en-
trenatzaile bezala. Ez sinesteko modu-
ko harrera izan nuen. Egunero 40 hau-
rretik gora ibiltzen ziren. Gero hona
etorri nintzen, eta zoritxarrez, Berau-
nekoak ez zuen jarraipenik izan. Da-
nok Danena Otaño ikastetxean zegoen
orduan. Hemen ere erantzuna izuga-
rria izan zen. Herri txikiak ziren Be-
raunekin alderatuta, baina neska-mu-
til piloarekin lan egitera iritsi ginen.
Banuen zerrenda bat hor, gutxienez
lehiaketa batean parte hartzera iritsi
zirenekin osatua. Mutilak 128 ziren,
eta neskak 29. Zizurkil eta Villabona-

koak guztiak». 
Erretiroa hartzeko garaia iritsi zaio-

la esaten dio bere buruari, «neure bu-
rua mantentzeko lana serio hartu
nahiko nuke». Aldi berean, badaki kol-
petik uztea ezinezkoa izango dela:
«Esan nien pixkanaka apartatzen jo-
ango nintzela. Zarautzen prestatzaile-
entzat ikastaro bat antolatu nuen. He-
mengo batzuk joan ziren, baina gero
lanagatik edo ikasketengatik ez da
erraza izaten ardura hartzea. Heldue-
nak gaztetxoenak prestatzen hasi dira,
eta hori ikusten da. Baina bakoitzaren
urteko plangintza egitea ez da hain
erraza izaten, eta horretan oraindik
esku bat botatzen jarraituko dut. Hori
bai, ez dut nahi kiroldegira 16:30ean
sartu eta 22:00ak arte bertan egoterik.
Horrela hitz egin genuen». Hori esaten
duen bitartean, bezperan kiroldegitik
21:30ean irten zela onartzen du zizur-
kildarrak, umore onez. 

Lotura horiek nahikoa ez, eta seme
gazteena halterofilian hasi zaio: «Poza
hartu nuen. Futbolean ibiltzen zen,
baina bi anaia zaharrenak halterofi-
lian ibiliak ziren, Europako txapelke-
tetan, Madrileko Blume-n edo Bartze-
lonan. Argazkiak eta trofeoak beti
etxean egon dira. Egun batean, altxa-
tzen erakutsiko ote nion galdetu zi-
dan. Nola esan ezetz. Amari ez zi-
tzaion asko gustatu, baina azkenean
hor hasi ginen. Futbola utzi eta halte-
rofilian hasi zen, eta nahiko ondo gai-

Batis Kortajarena Danok Danenako prestatzailea, omenaldiko une batean. JON MIRANDA

Kirolak

OSTIRALA
IRAILAK 22

TOLOSA
BEOTIBAR PILOTALEKUA
20:00.Zesta punta. Gipuzkoako
Txapelketako lehen mailako nagusien
partida: Kostakoak vs. Beotibar (Alex
Ibañez-Arkaitz Izagirre).

LARUNBATA
IRAILAK 23

ALEGIA
ELORRI FUTBOL ZELAIA
11:00.Futbola. Intxurre vs. Danena. Lehen
mailako jubenilak, neskak.  
16:00.Futbola. Intxurre vs. Segura. Lehen
mailako jubenilak, mutilak.

AMASA-VILLABONA
ARRATZAIN FUTBOL ZELAIA
10:00.Futbola. Billabona vs. Intxurre. Lehen
mailako kadeteak.
16:00.Futbola. Billabona vs. Hondarribia.
Ohorezko kadeteak.
18:00.Futbola. Billabona vs. Eibar.
Ohorezko jubenilak. 

LIZARTZA
III. MENDIZ MENDI ETXERA
07:00.Mendi ibilaldia. Ibilbide luzearen
irteera, plazatik.
08:00.Mendi ibilaldia. Ibilbide motzaren
irteera, plazatik.
10:30.Mendi ibilaldia. Familia giroan egiteko
ibilbidearen irteera, plazatik. 
Ondoren.Parte hartzaile eta gerturatzen
direnentzat bazkaria.

IGANDEA
IRAILAK
24

AMASA-
VILLABONA
ARRATZAIN
FUTBOL ZELAIA
16:30.Futbola.
Billabona vs. Deustu
Donostia. Preferente
maila.

@TolosaldeakirolKirolak
TALDE
NAGUSIAK
Peña La Union
IBARRA LAUBURU
Areto futbola. Bigarren B Maila. Irailak 23,
larunbata, . Irailak 16, larunbata,
18:30ean, Calatayud-en.

TOLOSA CF
Mutriku
Futbola. Erregional Ohorezko Maila. Irailak
23, larunbata,  16:30ean, Berazubin.

Pauldarrak B
TOLOSA CF
Futbola. Euskal Liga. Irailak 23, larunbata,
16:00etan, Barakaldon.

Jacar San Antonio
TOLOSA CF ESKUBALOIA
Eskubaloia. Lehen maila nazionala. Irailak
23, larunbata,  20:00etan, Iruñean. 

nera. Euskadiko errekorrak egiten ari
da. Azkenean, gutxiago edo gehiago,
hor jarraituko dut».  

Espainiako hautatzaile papera ere
hor dago. Lehendakari berria sartu ze-
nean, berarekin kontatzen zuela esan
zion Kortajarenari, eta honek: «Ez
nuen ezetz esateko adorerik izan».
Orain, hautatzaile edo laguntzaile mo-
duan jarraitzen du, eta zentzu batean,
gustura: «Ez du lan asko eskatzen ho-
rrek», dio.

Larunbateko omenaldian, Zizurki-
len herri kirol munduko hainbat izen
ikusteko aukera izan zen. Gibitegi ha-
rri-jasotzailearen eskutik sartu zen he-
rri kiroletan Batis Kortajarena. Ondo-
ren, besteak beste, Aimar Irigoien eta
Joseba Otaegirekin lan egiteko aukera
izan du. Erretiroa argien, agian, he-
men dauka Kortajarenak: «Buru haus-
te handia izaten da. Apustu bat tarteko
baldin bada, adibidez, astean lau egu-
netan kirolariaren gainean egon behar
izaten da. Neketsua eta gogorra da».
Baina, noski, «azkenean kariñoa har-
tzen diezu, eta seme baten pare ikus-
ten dituzu. Laguntza eskatuz gero,
nola esan ezetz seme bati?». 

Bere buruari exijitzen diona eska-
tzen die kirolariei. Zorrotzaren eta go-
gorraren fama hortik datorkio, eta be-
rak ondo daki hori: «Gipuzkoako txa-
peldun izan daitekeela ikusten baldin
baduzu, zer eskatzen diozu? Edo Es-
painiako txapeldun izateko dohainak
dituenean? Bakoitzak ahal duen guz-
tia eman behar duela uste dut, bere au-
kera guztiak probestuz». 

Zenbat aldiz entzungo ote dute bere
neska-mutilek oihu hori urte guzti
hauetan? Ikasgaia ondo ikasia duten
ikasleek, Pepo eta Lurdes Sarasuaren
gidaritzapean, omenaldia filosofia ho-
rretan oinarrituta antolatu zioten mai-
suari. Eta horretaz, egunean bertan ja-
betu zen Batis Kortajarena: «16 urtez
Espainiako federazioko presidente
izan dena nire etxeko ate aurrean bere
emaztearekin ikusi nuenean… Zer de-
montre antolatu dute? pentsatu nuen.
Gero handik eta hemendik etorritako
jendea ikusi nuen, eta erabat gainditu-
rik sentitu nintzen. Zer egin ez nekiela
nengoen. Etxera alde egiteko gogoa
nuen; korrika handik alde egin nahi
nuen». 

12 Eta zer da mugikortasun 
jasangarria?

Gauza, ekintza, politika guztiei
jartzen diogu dagoeneko «ja-

sangarria» abizena. Oraingoan mu-
gikortasunari tokatzen zaio. Eta zer-
gatik? Urtero bezala Europa osoan
irailaren 16tik 22ra Mugikortasun
Jasangarriaren Astea ospatzen dela-
ko, beste mugikortasun kultura ba-
ten alde.

Mugikortasunean, jasangarrita-
sun hitza, ingurumen inpaktu txi-
kiago sorrarazten duen mugitzeko
moduari dagokio, hau da, energia
gutxiagoa eskatzen duenari. Eta
nondik hasi behar gara? Bada, gure
bi hanketatik. Zenbat aldiz joan gara
ogi bila autoz euria ari duenean? Gu-
txitan edo inoiz? Hori da bidea. Eta
osasunak estimatuko dizu. Gero, bi-

zikleta daukagu. Batzuek ez dute se-
gurtasun handia sentitzen bizikleta-
ren gainean, edo gutxi ibiliak dira edo
distantzia luzeegiak egin behar dituz-
te. Beste guztiek, gero eta bidegorri
osatuagoei, aparkaleku egokituei, 30
eremu handiagoei eta udal politika
jasangarriagoei esker, bizikleta hau-
tatu dezakete eta hautatzen duten
euren egunerokotasunean. Hala dio-
te datuek.  2015eko azken datuen ara-
bera, lurralde mailan ohiko erabilera-
rako bidegorriaren erabilera %29tik
%38ra igo da. Eta azpimarratu beha-
rra dago Gipuzkoa mailan hobekien
baloratutako bidea Zizurkil-Asteasu
bidegorria dela. Ondo.

Ondoren, garraio publikoa. Ez
dugu eskualderik errazena garraio
publikoa sustatzeko: herri askoren
landa izaerak eta eskualde barneko
errepide konexio onak auto pribatua-
ren erabilera gehiegi errazten du. Ho-
rregatik dugu horren motorizazio
tasa altua (0,64 ibilgailu / biztanleko),

EAE eta Gipuzkoako tasa baino al-
tuagoa. Ordea, azken bi urteetako ga-
rraio publikoko zerbitzuaren emai-
tza oso baikorra izaten ari da. 2014an
113.387 izatetik 2016an, 268.874ra igo
da kopurua. Bidean goaz. 

Eta azkenik, aurtengo Europako
Komisioak ezarri duen leloak «parte-
katuz gero, urrutirago iritsiko gara»
dioen bezala, auto pribatuaren parte-
katzea sustatu nahi du. Bizitzaren es-
parru guztietan bezala, hemen ere,
partekatzea sanoa, garbia eta inteli-
gentea baita. Partekatu ditzagun mo-
mentuak, partekatu ditzagun emo-
zioak, partekatu ditzagun ideiak…
partekatu dezagun autoa! 

Urtero bezala Europa osoan
irailaren 16tik 22ra
Mugikortasun Jasangarriaren
Astea ospatzen da

PUBLIRREPORTAJEA

EAE eta Gipuzkoako
motorizazio tasa baino
altuagoa dugu Tolosaldean
(0,64 ibilgailu / biztanleko)

Nagusiak dira
txapelketa eta
bertsogintza

Bihar abiatuko den Euskal Herriko Bertsolari Txapelketa Nagusia posible
egiten duen jende asko dago eta horietako batzuk Tolosaldekoak dira. 
Propio txapelketari begira lanean jardungo dute aste hauetan, baina 

egunero-egunero bertsogintza sostengatzen laguntzen duten pertsonak dira.

2013ko Euskal Herriko Bertsolari Txapelketa Villabonan abiatu zen, Olaederra kiroldegian ospatu zen lehen saioa. GARI GARAIALDE / XDZ 13

Jon Miranda

E z da ekimen isola-
tua. Bertsolaritzare-
na mugimendu za-
bala eta dinamikoa
da, jende asko dago,
modu batera edo

bestera, lan horretan inplikatuta.
Etengabeko jarduera horren isla da
Bertsolari Txapelketa Nagusia. 

Ekimenak oihartzun zabala lortzen

du eta inportantea da zurrunbilo ho-
rren azpian dagoena zer den begi-bis-
tatik ez galtzea; are gehiago, herriz he-
rri, plazaz plaza, eskolaz eskola, egu-
nez egun dabilen bertsoa erdigunean
jarri eta egiten den jarduna ezagutzera
emateko baliatzen du txapelketa Ber-
tsozale Elkarteak. 

XVII. edizioa du bihar abiatuko den
Bertsolari Txapelketa Nagusiak eta el-
karteak antolatzen duen bederatziga-
rrena da. Gerra aurrean bi txapelketa

egin ziren, beste lau 60ko hamarka-
dan eta etenik gabe, ia lau urtez behin-
go maiztasunarekin egin dira 1980tik
aurrera. 

Bertsolaritza presente dago Euskal
Herriko lurralde guztietan eta txoko
horietako bakoitzean egingo du ager-
pena txapelketak. Tolosaldean ere
modu ezberdinetara gorpuzten da
bertsoa, eta hortaz, lau urtez behin jo-
katzen den egitasmoan izango du par-
tea eskualdeak.

TOLOSALDEA

«BERTSOZALE
OINARRI SENDO BAT
GERA DADILA
TXAPELKETA
BUKATZERAKOAN »
AMAIA GOIKOETXEA
KOMUNIKAZIO TEKNIKARIA

J.M. 

2015eko Korrikan eskualdeko koor-
dinatzaile izan ondoren, urte harta-
ko apiriletik Bertsozale Elkarteko ko-

munikazio teknika-
ria da Amaia
Goikoetxea (Zizur-
kil, 1986). Lehen
Txapelketa Nagusia
du elkartearen ba-
rruan.
Txapelketa Nagu-

siak zein organigrama du?
Ez da erraza azaltzen baina saiatuko
naiz. Elkarteak hiru zutabe nagusi
ditu: sustapena, transmisioa eta
ikerkuntza. Txapelketa Nagusia,
hortaz, sustapen sailaren barruan

kokatzen da eta ardura nagusia be-
rak darama. Txapelketarako propio
talde antolatzaile bat sortzen da, non
elkarteko langileak eta borondatez-
koak biltzen diren. Gutxi gorabehe-
ra, 20 bat lagun gara batzorde horre-
tan aritzen garenak.  
Talde-buru lanak egiten dituen
pertsonarik ba al dago bertan?
Talde gisa egiten dugu lan. Elkarteko
sail guztiak hartzen ditu txapelke-
tak, elkar eraginean daudelako, bai-
na sustapen saileko arduradunak
hartzen du pisu gehien. Koordinazio
lan guzti horiek berak egiten ditu,
begiak leku guztietan ditu. 
Gauza asko erabaki beharko da
aldez aurretik, ezta?
Azpiegitura lanak sekulakoak dira.
Saio bakoitza non egin erabaki behar
da. Segurtasun irizpideak, soinu iriz-
pideak, dagoen ingurunea... mila
gauza hartu behar dira kontuan. 
Zein izan da zure zeregina, Txa-
pelketa Nagusia hasi bitartean?
Komunikazio sailari egokitu zaio
txapelketaren irudia lantzea, kartel-
degia, hedabideekin harremana egi-
tea, publizitatea, webgunea, sare so-
zialak, prentsaurrekoak, deialdiak...
Hori da gure egitekoa beste egitasmo

guztietan eta txapelketan lan bolu-
mena ugaritu egiten da. 
Komunikatiboki lanketa berezi-
rik egin al duzue aurtengo txapel-
ketan?
Talde bat egon da iruditegia presta-
tzen eta bertan elkarteko langileak
eta borondatez jardun duten bertso-
zaleak egon dira. Argi geneukan ez
genuela mezu zehatzik nahi eta
2013an bezala bertsoan jarri nahi ge-
nuen arreta guztia. Azken finean,
bertsogintza sustatzeko helburuz
antolatzen da Txapelketa Nagusia.
Mezu zehatzik ez, eta estetikoki poli-
ta den irudi egokia erabili nahi izan
dugu. 
Zein helburu jarri diozue aurten-
go txapelketari  ?
Zer nahiko genukeen? Aho zapore
gozoa uztea. Bertsolaritza urrun
ikusten duenari zerbait iristen ba-
zaio edo bertsozale denari gogoz uz-
ten badio txapelketak, hori seinale
ona izango da. Kate honek ez dezala
etena izan. Apar horrek behera egin
behar badu ere, bertsozale oinarri
sendo bat gera dadila txapelketa bu-
katzerakoan. Balio dezala hurrengo
lau urteetan egingo diren ekimenak
elikatzeko.

14 saiok osatuko dute Bertsolari
Txapelketa Nagusia eta saio horietako
bat, urriaren 14ko final laurdena, To-
losako Beotibar pilotalekuan jokatuko
da. 43 bertsolarik hartuko dute parte
aurtengo edizioan eta lau dira eskual-
dekoak: Mikel Artola, Beñat Iguaran,
Oihana Iguaran eta Aitor Mendiluze.
18 lagunek osatzen dute gai jartzaile
taldea eta bertan aritzen dira Iker
Iriarte alegiarra eta Ion Zaldua billabo-
natarra. Eta 20 epailek osatzen dute

edizio honetako taldea, tartean, Joa-
kin Arregi zizurkildarrak eta Zigor
Leunda billabonatarrak. 

Amasa-Villabonako Udala egitas-
moaren babeslea da beste hainbat era-
kunderekin batera, eta txapelketako
saioak hartzen dituzten udalek ezin-
besteko laguntza emango dute herri
bakoitzeko saioa antolatzerakoan,
bertako bertso-eskolekin elkarlanean.
Tolosaldean, Harituz elkargunean bil-
tzen diren kideek eta beste hainbat

bertsozaleek lagunduko dute aurten-
go txapelketaren antolakuntzan.

Bihar abiatuko da txapelketa Baigo-
rriko ezker paretan. Oholtzaren gaine-
an eskualdeko errepresentazioa Mikel
Artola alegiarrak beteko du eta bere
ondoan ariko dira Aimar Karrika, An-
der Lizarralde, Alaia Martin, Beñat
Ugartetxea eta Xabi Maia; agertokia-
ren atzealdean antolakuntzan ariko
diren eskualdeko langileak; eta behe-
an gu, Tolosaldeko bertsozaleak. 

107.6 fm . www.ataria.eus

TOLOSALDEA
BTN17

«BERTSOZALEEK
GEHIAGO BALORATU
BEHARKO LUKETE
ELKARTEKO
LANGILEEN LANA»
ALEX PERURENA
BORONDATEZKO LANGILEA

J.M. 

Mutil kozkorra zenetik da bertsoza-
lea Alex Perurena (Ikaztegieta, 1964)
eta gogoan ditu garai bateko bertso-

lari txapelketak. Za-
letasunak eraman
du bertso saioak an-
tolatzera eta bolun-
tario bezala lagun-
tzera. 
Noiz hasi zinen
saioak-eta antola-

tzen?
Kamioilaria naiz berez eta denbora
asko eman izan dut Alemania ingu-
rura joaten eta horrelakoetan aukera
gutxi izaten nuen. Gero legedia alda-
tu eta ezin izaten nuen kanpoan le-

hen bezainbeste ibili. Denbora libre
gehixeago eta etxekoek Bertsozale
Elkarteko bazkidetza oparitu zida-
ten urtebetetze egunean. Orduan
neure buruari galdetu nion: «Txarte-
la eduki bai, baina zer egiten dut nik?
Ezer ez». Elkartera gerturatu nintzen
galdezka eta laguntzeko prest topatu
nuen jendea. Asko erakutsi zidaten. 
Harreman handia egin duzu ber-
tsolariekin?
Nik hasieran pentsatzen nuen, «nire
euskara kalekoa eta etxekoa dek eta
horiek dakitenarekin, nola moldatu-
ko nauk hauekin?», eta beraiek jaitsi
dira nire mailara, nirekin egon dira
eta gero bere mailara joan dira berri-
ro. Ni harrituta geratu nintzen. Oso
jende jatorra da. 
Zein da boluntarioen egitekoa
txapelketako saio batean?
Ardura elkarteak hartzen du. Gure
lana haiei bultzatzea da edo agintzen
diguten horretan kasu egitea. Lana
bada, baina ardura nagusia profesio-
nalena da eta batez ere ondo atera-
tzearen meritua beraiek dute. Gaur-
ko egunean, horrelako antolaketa
batek eskatzen duen jende kopurua
eta exijentzia maila handiagoa da.
Urte batzuetan txapelketako To-

losako saioa Usabalen egin izan
da. Nola hartu duzu berriz ere Be-
otibarrera bueltatzea?
Lehendabiziko nire erreakzioa izan
zen pentsatzea atzerapauso bat dela.
Finalerdiak ospatu izan dira Tolosan
eta Usabal kiroldegia toki ona da ho-
rretarako. Gero jakin nuen, final-
laurdena dela Tolosan ospatuko
dena eta pentsatu nuen beste herriek
ere badutela finalaurrekoak egiteko
eskubidea. Garai bateko bertsozalez
betetako Beotibar dugu gogoan eta
hori errepikatzea ezinezkoa izango
da, baina jendea arrimatuko da eta
polita izango da. 
Baloratzen al da atzetik egiten
den lan guzti hori?
Lan boluntariorik gabe zaila izango
litzateke horrelako ekimen bat anto-
latzea. Nik, hala ere, Bertsozale El-
karteko langileen lana nabarmendu-
ko nuke. Niri iruditzen zait bertsoza-
leak gehixeago baloratu beharko
lukeela egiten den lan hori, sarri ez-
kutuan geratzen baita. 
Zein izango da zure ardura?
Tolosaldeko autobusen ardura era-
mango dut aurten ere, ondo bidean.
Duela lau urteko finalera joateko sei
autobus atera ziren eskualdetik. 

1. Orain, aurkezpen ekitaldiaren ondo-
ren, asteotan mugitzen hasi diren gau-
zak indartsuago sumatu ditut. Urduri-
tasuna barruan mantendu eta orain
arte genekarren ilusio horri eusten
saiatuko naiz.
2. Nire mailatik eta egin nahi dudan
horretatik ahal den gertuena geratu
nahi dut. Hori lortuko banu, saio bat
baino gehiago egiteko aukera edukiko
nuke. Horren bila noa, baina badakit
maila handia dagoela. Leitzan sekula-
ko saioa tokatu zait, eta hortaz, baldin-
tza egokiak egongo dira bertsotan egi-
teko. Dakidana egiten saiatuko naiz.
3. Oraindik bila nabil. Zalantzei arna-
saldi bat eman, dauzkadan ziurtasun
gutxi horiekin oholtzaratu eta bideak
erakutsiko dit. Bertsoak hori du, asko-
tan ustez ez zenekizkien gauza horiek
azaleratzen direla, bat-batean.

1. Aurreneko saioa izanda urduri xa-
mar nago eta azken astebete honetan
tentsio dezente antzematen ari naiz.
Aurretik egindakoarekin gustura nago
eta ilusioz eta gogoz noa Baigorrira.
2. Langa altuena non dagoen badaki-
gu, finalerdietako bigarren buelta ho-
rretan. Gehienera jota horraino iritsi-
ko nintzateke eta bertara ailegatzeko
lan handiak egin behar dira. Ez diot
neure buruari mugarik jarri, baina hel-
mugarik ere ez.
3. Urtetan ahal dena egiten ibili naiz:
saioa iritsi, gaia entzun eta pasotik ate-
ratzen. Ahal dudanetik nahi dudanera
salto egin nahi nuke. Gaiak ahalik eta
konkretuena hartu eta eskatzen dizun
tokitik aritu nahi nuke; pentsatzen du-
dana esatea, alegia. Bertsokera sinplea
baina gustagarria izan daitekeena
egin nahi dut. 

1. Geroz eta gertuago, orduan eta urdu-
riago. Bertso eskolan denetarako egu-
nak izaten ditugu, batzuetan ondo ari-
tzen gara eta besteetan gaizki, baina
azkenaldian nahikoa txukun gabiltza-
la iruditzen zait eta gogoz nago txapel-
keta hasteko eguna noiz iritsiko. Segu-
ran ariko naiz, irailaren 30ean.
2. Honaino iristearekin konforme
nago, ez nuen horrelakorik espero eta
ahalik eta saiorik onena egingo dut.
Oso ongi egiten badut, akaso, aurrera
egiteko aukera izango dut, baina oso
zaila ikusten dut. 
3. Orain arte umorezko bertsoetan ibili
naiz ondoen, baina bakarka ere dezen-
te mejoratu dut. Denetarik zerbait era-
kusten badut ez da txar-txarra izango.
Ea ez naizen erortzen, horrelako egu-
nak ere izaten baititut. Eta erorita ere
ea altxatzeko gai naizen. 

MIKEL ARTOLA
ALEGIA
1989

BEÑAT IGUARAN
AMASA
1988

OIHANA IGUARAN
AMASA
1991

GALDERAK

1. Zein animorekin ekingo diozu Euskal
Herriko Bertsolari Txapelketa
Nagusiari? 

2. Non jarri diozu helmuga zeure
buruari? Noraino iristea gustatuko
litzaizuke?

3. Zer erakutsi nahi zenuke aurtengo
txapelketan?

1. Txapelketa beti da jolas edo joko po-
lit bat eta ilusioz nago. Seigarren txa-
pelketa dut, eta aurten zaharreneta-
koa naiz. Horrek aurrez gauzak ikuste-
ko eta ulertzeko aukera ematen dizu
eta aldez aurretik kezka batzuk gaine-
tik kentzeko ere bai. Espektatibak eta
urduritasunak kudeatzeko bitarteko
gehiago dut orain. 
2. Helburua postu batean finkatzea
arriskutsuegia eta antzuegia da. Ez
nuke txapela irabazi nahi bertsotan
egin gabe. Eta bertsotan egiten badut
uste dut aukerak baditudala finalean
egoteko. Helburua eta bitartekoa bera
dira: bertsotan egitea. 
3. Plazetan, ez beti, maila txukun bat
izan dudala uste dut. Garapen bat izan
dudala iruditzen zait, egia esan, zaila
zaidana definitzen. Nahi nukeena da
jendeak hori ikusi ahal izatea. 

AITOR MENDILUZE
IRURA
1975

«Egin ezazue zuena eta
izan dadila denona»

J.M.

H itz horiek egin zituen asteazke-
nean Iñaki Murua Bertsozale El-

karteko lehendakariak aurtengo txa-
pelketaren aurkezpen ekitaldian, eta
bertsolariengana zuzenduta honakoa
gaineratu zuen: «Egin itzazue ahalik
eta ekarpen interesgarrienak, baina
batez ere gozatu; hala gozatuko dugu-
lako besteok».

Bertsolari Txapelketa Nagusirako
Paxkal Irigoienek sortu dituen doi-
nuak oinarri hartuta Villabonako Oin-
kari dantza taldeak prestatutako kore-
ografiak zabaldu zuen ekitaldia. On-
doren hartu zuen hitza Aritz Zerainek,
Bertsozale Elkarteko koordinatzaileak
eta urteko jarduera babesten duten
erakundeei esker ona adierazi zien,
baita elkartearen sostengu nagusi di-
ren bazkideei ere.

Xabino San Sebastian eta Beñat Vi-
dalek hitz egin zuten talde antolatzai-
learen izenean eta Nerea Bruño eta
Iker Iriartek epaile eta gai jartzaile tal-
deen izenean, hurrenez hurren. «Bo-
rondatezkoek, soldatapekoek eta sor-

Villabonako Subijana etxearen
eta Behar-Zana frontoiaren
artean aurkeztu zen Txapelketa
Nagusia asteazkenean

tzaileek osatzen dugu taldea. Indar
gehiagorekin edo gutxiagorekin baina
lurralde osoan ari gara lanean. Horren
ispilu da txapelketa», esan zuen San
Sebastianek.

Bertsoa erdigunean
Bertsolari Txapelketa Nagusiaren aur-
kezpen ekitaldian, ezin zuen bestela
izan, bertsoak ere egin zuen agerpena.
Subijana etxearen balkoitik aritu zen
bat-batean Sebastian Lizaso eta aurre-
ko txapelketan hainbat bertsolarik bo-
tatako puntuak ere entzun ziren me-
gafoniatik.

Bertso jarriak eskualdeko Haritz
Mujika eta Unai Mendizabalen eskutik
etorri ziren. Tomas Lizardi gitarra jo-
tzailea alboan zutela, txapelketa ja-
rraituko duten «zaletu sufrituak» izan
zituzten gogoan. Petoa daramaten bo-
luntarioak, guraso zaletuak dituzten
haurrak, euskaldun berriak, bertsola-
rien amak, saioetan aritzen diren au-
dio teknikariak... guztiekin akordatu
eta haien gorputzean sartu ziren Muji-
ka eta Mendizabal gerturatutakoen
barre algara eraginez. 

Parte hartuko duten bertsolarienga-
na zuzenduta, «txapelketaren bidea
dena delakoa izanik eta lehiak lehia,
jakizue bertsozaleen sarea zuen ondo-
an izango dela beti» esanaz amaitu
zuen Muruak bere jarduna. 

Asteazkenean Subijana etxearen atzealdean aurkeztu zuten txapelketa. ALBERTO ELOSEGI / XDZ

«TXAPELKETAKO SORMEN
LANAREN KATE HORRETAN

LEHEN KATEBEGIA DA GUREA»
IKER IRIARTE

GAI JARTZAILE TALDEKO KOORDINATZAILEA

Sekula baino lan gehiago izango du, baina ez da jendaurrean
aurkezle lanak egiten ariko, oholtzaren alderik ezkutuenean

aurkezle eta bertsolarien arteko zubi lana egingo du.

B igarren aldia du Euskal Herri-
ko Txapelketa Nagusiko gai
jartzaile taldean Iker Iriartek

(Alegia, 1984). Ia urte hasieratik lane-
an aritu ondoren, txapelketa hasteko
ilusio betez dago.
Nola antolatzen zarete gai jartzaile
taldean?
Hemezortzi lagun gaude aurten eta se-
kula Euskal Herriko Bertsolari Txapel-
keta Nagusi batean izan den gai jar-
tzaile talde handiena da. Hamahiru
dira emakumezkoak eta bost gizonez-
koak eta bederatzi lagunek lehen aldia
dute Txapelketa Nagusian. Beren he-
rrialdeetako txapelketetan dagoeneko
aritutako jendea da. 

Banakako edo bakarkako taldea da
gai jartzaile taldean egiten duzue-
na?
Bereziko nituzke bi aldi. Martxotik
irailera arte, kantitateko lana egin
dugu. Norberak bere etxean egin be-
har dituen etxeko lanak dira, gaiak pi-
latu eta elkartzen garenean erabaki-
tzen dugu balio duen edo ez, gusta-
tzen zaigun edo ez... Irailetik aurrera,
kantitateko lan hori kalitateko lan
bihurtzen saiatzen gara. Saioak orraz-
ten, gai bakoitza tentuz hartzen, pun-
tu bakoitza goitik behera errepasa-
tzen, kartzelako lan guztiak errepasa-
tzen... Lan pertsonalagoa da martxotik
irailera bitartekoa eta azken hilabete

hauetan taldekoagoa da, gai bakoitza-
ri azken puntua ateratzeraino.  
Asko aldatzen al da plazako lana
txapelketakoetatik?
Zerikusi gutxi du. Plazan saiatzen gara
gaiak ahalik eta pertsonalenak jartzen,
bertsolari jakin batengan pentsatuta
aritzen gara. Txapelketan justu kon-
trako ariketa egiten dugu, gaiek ahalik
eta orekatuenak izan behar dute, zei-
nek kantatuko duen eta saioa non den
kontuan hartu gabe. Oreka ezberdinak
hartu behar dira kontuan: bertsolari
bakoitzari dagokion saio barrukoa, te-
matikarena, saioen arteko oreka eta
faseen artekoa. Gure fetitxeetako bat
izaten da.
Ardura handi xamarra daukazue. 
Batzuetan gehiago asmatzen da eta
besteetan gutxiago. Guri dagokigu,
txapelketako sormen lanaren kate ho-
rretan, lehen-lehen katebegia bete-
tzea. Azpien dagoen lana da, behetik
gora baitoa gero. Bada nahikoa eran-
tzukizun, gero bertsolariek bat-batean
sortuko duten horrek guk emandako
gai horietan baitu abiapuntua. Ekili-
brio lana da gurea eta saiatzen gara
bertsolarien onena ateratzen. 
Zu ez zara aurten jendaurrean ari-
ko. 
Aurten ez naiz ariko ez. Hamalau saio
izango ditu aurtengo txapelketak eta
gai jartzaile taldearen eta talde antola-
tzailearen artean izendatu ziren hain-
bat aurkezle. Ni beste lan batzuetara-
ko nahi ninduten eta nik zalantzarik
gabe, kasu egin diet eta onartu dut
proposatutakoa. Sekula baino lan
gehiago egitea tokatuko zait, baina
oholtzaren alderik ezkutuenean. 
Zein izango da zure egitekoa gai
jartzaile taldearen barruan?
Koordinatzaile edo arduradun esatea,
dezente hitz potoloak dira. Gai jartzai-
le talde eta talde antolatzailearen arte-
ko zubi lanak egingo ditut. Bestalde,
saioak dauden egunetan tokatuko zait
bertan ibiltzea. Aurkezlearen inguru-
ko lan hori zaintzen ariko naiz, aur-

kezlearentzat ere saioaren aurreko
momentuak urduritasun momentuak
baitira. Dena ondo dagoela konproba-
tu eta aurkezle eta bertsolarien arteko
zubi lanak egingo ditut eta saioak en-
tzuten eta gozatzen saiatuko naiz, bai-
na sortu daitezkeen beharrei erantzu-
teko egongo naiz. 
Aukerarik ematen al dizu lan ho-
rrek saioa jarraitzeko eta bertsoal-
diak entzuteko?
Txapelketako saioetan, bertsoak en-
tzuten saiatzen naiz, defektu profesio-
nalagatik izango da, baina gaietan jar-
tzen dut arreta gehien. Pasa izan zait,
gai bat entzun eta gero bertsorik ere ez
entzutea. Gaiari bueltaka ibiltzen
naiz. Saioen ondoren beti izaten baitu-
gu tarte bat taldean gure analisitxoak
eta iruzkinak egiteko. 
Ariketak ia denak betikoak dira. 
Azkeneko urteetako korronteari segi-
tuz, txapelketaren erdigunean bertsoa
bera jartzen da. Protagonista nagusia
bertsoa da, bere soiltasun horretan.
Gure jardun hau, zerbaitek berezi egi-
ten badu soiltasunak egiten du. Nahi-
koa dira ahots bat eta entzule bat. Aur-
tengo txapelketako lanek ildo horri ja-
rraitzen diote eta plazan entzuten
diren neurri horiei erantzuten diete.
Bertsoari behar duen garrantzia ema-
ten zaio. 
Gai klasea, formulazioa, gaiak
duen irekitasuna... horiek ere
nahikoa finkatuta daude?
Gai jartzaile taldean hitz egiten da eta
baita talde antolatzailean ere, edo
epaileekin. Gaien nondik norakoak ze-
hazterako orduan badago kezka oro-
korrago bat, denona sentitzen duguna
eta ikusiko da aurtengo txapelketak
zer ekartzen duen. Beti dago inten-
tzionalitatea gaiak jartzerako orduan
eta aurten are intentzionalitate han-
diagoa egongo da. Ikusiko da horrek
zer emaitza ekartzen duen eta egingo
dira gogoetak etorkizunari begira,
gauzak aldatu eta hobetzeko dagoen
aukera bakarra delako hori.

Txapelketa Nagusiaren
jarraipen zabala ‘Ataria’-n,
euskarri guztietan

Tolosaldeak ordezkaritza izango
du Bertsolari Txapelketa Nagu-
sian, eta bereziki, eskualdeko ber-
tsolariek oholtza gainean egiten
duten lana jarraituko du, TOLOSAL-
DEKO ATARIA-k. 

Tolosaldeko bertsolariek parte
hartzen duten saio bakoitzeko
kronika laburra eskainiko du
www.ataria.euswebgunean eta
gertatutakoaren berri zabalago
emango du, iritziaren igurtziaz
osatua, astearte eta ostiraleko ale-
etan. Txapelketa Nagusiak bere

atal berezitua izango du Tolosal-
deko euskarazko atarian. 

ATARIA irratian, txapelketare-
kin batera abiatuko du denboral-
dia (H)ari naizela irratsaioak.
Imanol Artola felix-ek gonbidatu
izango ditu BTN17n parte hartuko
duten eskualdeko bertsolariak
eta behin lanak amaituta zein
gorputzaldirekin geratu diren
kontatuko dute asteazkenetan
20:00etan (saioa igandeetan erre-
pikatuko da 15:00etan 107,6 fm-
an). 

Final-laurdenetatik eta aben-
duaren 17ra, BECen bukatu bitar-
tean, bertsoaldi onenak izango
dira entzungai irratian. 

EGIN BEHARREKO LANAK
FINAL-LAURDENAK (15 bertso puntuagarri)

Binaka, gaia emanda, hiruna bertso zortziko handian.
Binaka, gaia emanda, hiruna bertso zortziko txikian. 
Banaka, lehen puntua emanda, hiru bertso zortziko txikian.
Binaka, gaia emanda, hiruna bertso hamarreko txikian.
Kartzelako lana: banaka, gaia emanda, hiru bertso nahi den doinu eta neurrian.

FINALAURREKOAK
Lehen itzulia (15 bertso puntuagarri).

Binaka, gaia emanda, hiruna bertso zortziko handian.
Binaka, gaia emanda, hiruna bertso zortziko txikian. 
Banaka, lehen puntua emanda, hiru bertso zortziko txikian.
Binaka, gaia emanda, hiruna bertso sei puntuko motzean.
Kartzelako lana: banaka, gaia emanda, hiru bertso nahi den doinu eta neurrian.

Bigarren itzulia (16 bertso puntuagarri). 
Binaka, gaia emanda, hiruna bertso zortziko handian.
Binaka, gaia emanda, hiruna bertso zortziko txikian.
Binaka, gaia emanda, zortziko txikian puntutan, zortzi bertso osatu arte.
Binaka, gaia emanda, hiruna bertso hamarreko txikian.
Kartzelako lana: banaka, gaia emanda, hiru bertso nahi den doinu eta neurrian. 

FINALA
Goiza (15 bertso puntuagarri).

Binaka, gaia emanda, hiruna bertso zortziko handian.
Binaka, gaia emanda, hiruna bertso zortziko txikian.
Banaka, lehen puntua emanda, hiru bertso zortziko txikian.
Binaka, gaia emanda, hiruna bertso hamarreko txikian.
Kartzelako lana: banaka, gaia emanda, hiru bertso nahi den doinu eta neurrian.

Arratsaldea (10 bertso puntuagarri). 
Binaka, gaia emanda, hiruna bertso sei puntuko motzean.
Binaka, gaia emanda, zortziko txikian puntutan, zortzi bertso osatu arte.
Banaka, gaia emanda, hiru bertso nahi den doinu eta neurrian.

Buruz burukoa (11 bertso puntuagarri). 
Binaka, gaia emanda, hiruna bertso zortziko handian.
Binaka, gaia emanda, launa bertso zortziko txikian.
Kartzelako lana:

Banaka, hitza gaitzat emanda, bertso bat bederatziko txikian.
Gaia emanda, hiru bertso nahi den doinu eta neurrian.

107.6 fm . www.ataria.eus 
2017ko irailaren 22a

TOLOSALDEA
BTN17

20 IRAGANETIK
ORAINERA 

ANTZERKIAREN
BIDEZ

Segurako Antzerki Taldeak Iragana, Lahar eta Larrosa antzerkia eskainiko du
20:30ean, Tolosako Leidor Aretoan. Antzerki herritarra da eta 1923tik hasi 

eta Frankismora bitarteko gertaerak kontatzen dituzte. Lourdes Imaz
segurarrak idatzi du gidoia eta berak kontatu ditu nondik norakoak.  

Ane Urkola

N ondik gatozen jakitea
ezinbestekoa omen da
nora joango garen jaki-
teko. Hala dio Euskal
Herrian zabalduta da-
goen esaera zahar ba-
tek, eta horri tiraka osa-
tu du Segurako Antzer-

ki Taldeak Iragana, lahar eta larrosa
antzerkia. Lourdes Imazek zuzendu
eta idatzi du gidoia: Seguran, Idiaza-
balen eta Zarautzen eskaini dute dago-
eneko, eta gaur Tolosako Leidor an-
tzokian eskainiko dute, 20:30ean. 

Iragana, antzerki bidez kontatua
Iragana, lahar eta larrosa antzerkia
Segurako antzerki talde batek eginda-
ko ikuskizuna da. Lourdes Imaz segu-
rarrak idatzi du gidoia eta 16 herrita-
rrek hartu dute parte emanaldian: 13
helduk eta hiru haurrek. Ez da talde
profesionala, antzeztea gustuko duten
herritarrek osatzen dute taldea. Lau-

garren ikuskizuna da hau eta 2006. ur-
tean egin zuten lehena: «Urte hartan
750 urte bete ziren Segura sortu zela
eta udaletxeak eskatu zigun garai har-
tako istorioak biltzen zituen emanaldi
bat egiteko», azaldu du Lurdesek. He-
rritarrei «izugarri» gustatu zitzaien,
eta beste obra bat antzezteko grina
sortu zitzaien.

Pentsatu eta egin. Seguran Erdi
Aroko festa egiten da bi urtez behin eta
egun horretan eskaini zuten bigarren
ikuskizuna: «Herrian Erdi Aroko festa
bat egiten da, eta Gaztelako Erregeek
Nafarroako Erresuma inbaditu zute-
neko gertara bat antzeztu genuen. Bi-
dean galdutako izana eta izena: Erras-
tiolatza-Segura 1256 zen antzerkiaren
izena».

Taldeak jarraitu egin nahi zuen, eta
2014. urtean Ez dira aspaldiko kon-
tuak antzerkia sortu zuten. Imazek be-
rak idatzi zuen gidoia eta emanaldi
horretan, Frankismoaren ondorengo
gertaerak antzeztu zituzten: «Orduko
giro soziala, apaizek eta monjek bete-
tzen zuten rola, ikastolaren sorrera...».
Donostiako Victoria Eugenia antzo-
kian ere antzeztu zuten eta arrakasta
«handia» izan zuen.

Emanaldi horietatik hartutako «gri-
na» eta «esperientzia» oinarri hartuta
osatu dute laugarren antzerkia: Iraga-
na, lahar eta larrosa. Frankismoa bai-
no lehenagoko gertaerak kontatu di-
tuzte bertan; hain zuzen, 1923tik hasi
eta 1937ra arteko historia kontatzen
du antzerkiak, eta bi familia dira pro-
tagonista: «Gure iragana kontatzen
dugu, eta iragan horretan, laharrak
egon ziren: gerrateak, diktadurak,
errepresioa...baina baita loraldiak ere.
1931. urtean, Errepublika garaia izan
zen eta, garai horretan, izugarrizko au-
rrerapausoak eman ziren Euskal He-

Segurako herritarrek osatzen
dute antzerki taldea; 
2006. urtean egin zuten
lehena, eta hau laugarrena da

a020-024_ataria_Diseinua  2017/09/20  16:39  Página 2



1929-1930. urtera arte iraun zuen. In-
teresgarria iruditu zait zer gertatu zen,
nola bizi ziren, industrializazioak zer
eragin izan zuen, euskal kulturak zein
errepresio izan zuen, etab. konta-
tzea». azaldu du antzerkiko zuzenda-
riak.

Bigarren eszenan, berriz, Errepu-
blika garaira egiten du salto. «Riverak
dimisioa eman zuen eta Alfontso X.ak
hauteskundeak deitu zituen Espai-
niako Estatuan, monarkiak indar
handiagoa hartuko zuela pentsatuz».
Gauzak ez ziren berak uste bezala ger-
tatu, ordea: «Errepublikarrek eta so-
zialistek irabazi zituzten hauteskun-
deak eta Errepublika garaia hasi zen.
Sekulako aldaketak izan ziren Esta-
tuan eta Euskal Herrian: erreformak
hasi ziren hezkuntzan, nekazaritzan,
etab. Sekulako lana egin zuten esko-
lak egiten, herritarrak alfabetatzen...
Garai hartan euskal nazionalismoak
ere indar handia hartu zuen eta 1934.

urtean Euskal Errepublika aldarrikatu
zuten Eibarren», azaldu du Imazek. 

Aldaketa politikoez gain, garai ho-
rretan sekulako loraldia izan zuen eus-
kal kulturak. Imazek ekarri du gogora:
«Ordurako sortuta zeuden Zeruko Ar-
gia (1919) eta Argia (1921) aldizkariak,
eta baita Eusko Ikaskuntza (1918) eta
Euskaltzaindia (1919) erakundeak ere.
Kultura indartzeko lan bikaina egin
zuten hainbat pertsonek ere: Joxe
Ariztimuño Aitzol apaiz eta idazle to-
losarra, Lizardi, Orixe, Lauaxeta oler-
kariak, etab. Euskal kulturak loraldi
handia izan zuen eta oso garai garran-
tzitsua izan zen».   

Hirugarren eszenan, 1936ko altxa-
mendu militarraren ondorengo isto-
rioak antzezten dituzte: «Garai horre-
tan dena zapuztu zen. Fusilamentuak,
espetxeratzeak edota hemengo hau-
rrak Ingalaterrara eta Errusiara era-
man zituzteneko eszenak kontatzen
ditugu». 

22

rrian kulturari, euskarari edo literatu-
rari dagokionez», adierazi du Imazek. 

Hiru eszena, proiekzio bidez
lotuta
Iragana, lahar eta larrosa antzerkia
idazteaz arduratu da Lurdes Imaz. Hi-
labete askotako lana izan da: «Historia
beti gustatu izan zait eta asko irakurri
behar izan dut, dokumentatu. Infor-
mazio horretatik hartu behar izan dut
niretzat garrantzitsuena zena, herrita-
rrek ondo ulertuko dutena; sekula
ahaztu behar ez ditugun gertaerak.
Pertsonaien larruan ere sartu naiz, zer
esango ote zuten? Nola? Hori guztia
hartu dut kontuan gidoia idazteko».

Horrela, hiru eszenez osatutako
emanaldia idatzi du Imazek. Lehe-
nengo eszenan, Primo de Riveraren
diktadura garaia kontatzen da. «1923.
urtean, kolpe militarra eman zuen
Bartzelonan. Industrializazio garaia
zen, eta gizartean aldaketa handiak
gertatzen ari ziren: landa guneetatik
hiriguneetara joaten hasi ziren herri-
tarrak, eta gatazka sozial handia zego-
en: aldarrikapenak, grebak, manifes-
tazioa. Primo de Riverak gordintasun
eta errepresio handia ekarri zuen eta

Segurako herritarrak antzezteko prest. SEGURAKO ANTZERKI TALDEA

TOLOSA
KULTURA

www.ataria.eus . 107.6 fm 

Eszena bakoitzaren hasieran bideo
bat proiektatzen dute ikuslea garai
horretan kokatzeko: «Oso zaila da jen-
dea garai horietan kokatzea. Horrega-
tik, eszena bakoitzaren hasieran bi-
deo bat proiektatzen dugu». Sabino
Arana fundaziotik eta Eusko Filmote-
katik lortu dituzte argazkiak eta bide-
oak. «Guk aukeratu ditugu argazkiak
eta bideoak, baina tekniko bat ardura-
tu da bideoak egiteaz», azaldu du zu-
zendariak. Joseba Sakristan Gaztea
irratiko esatariak jarri du emanaldiko
ahotsa. 

Lan handiko proiektua
Segurako herritarrek sortutako
proiektua izan da eta hilabete askota-
ko prozesua izan da. Lehenengo eta
behin, gidoia egin behar izan zuen zu-
zendariak. Gidoia amaitutakoan, an-
tzerki taldeko kideei azaldu zien: «Le-
henengo saio batzuk egiten ditugu ga-
rai hartan gertatu zena denok berdin

23

izan da. Antzerkian erabili dituzten
tresna guztiak ordukoak dira eta herri-
tarren laguntzarekin lortu dituzte:
«Behe-suaren inguruan dauden tres-
nak (eltzeak, pertzak, danbolina, pla-
terak), mahaiak, aulkiak... tresna ho-
riek guztiak garai hartakoak dira. He-
rrian lortu ditugu, eta bilduma handi
bat daukan batek utzi dizkigu gehie-
nak. Tresna horiek guztiak garbitu be-
har izan ditugu, txukun jarri eta tresna
horiek ikustearekin bakarrik garai ho-
rretara egiten du salto ikusleak», azal-
du du Imazek.

Jantziak, berriz, herriko jostun ba-
tek egin dizkie: «Garai horretako ar-
gazkiak ikusi, telak erosi eta herriko
jostun batek egin dizkigu jantziak».

Herritarrez gain, laguntza profesio-
nala ere izan dute; horien artean dago
Karlos Jimenez musikari profesiona-
la. Jimenez arduratu da musika sor-
tzeaz: «Oso musikari ona da eta Letere-
kin eta Imanolekin lanean aritutakoa
da, besteak beste. «Berak sortu digu
musika. Sekulako lana da musika pie-
za ezberdinak sortu eta hori guztia ko-
ordinatzea, baina zuzeneko musikak
izugarri betetzen du emanaldia», na-
barmendu du Imazek. 

ulertzeko. Oso ondo ulertu behar dugu
garai hura, antzezleek pertsonaia ho-
rien azalean sartu behar dute-eta».
Imazek azpimarratzen duenez, horrek
lanketa «handia» eskatzen du: «Lehe-
nengo entseguetan gauzak kendu edo
erantsi egiten ditugu. Nik idatzi ditu-

dan esaldiak pertsonaia horri egoki-
tzeko baliatzen ditugu saio horiek».
Uda amaitu zenez geroztik, bi entsegu
egin dituzte astero. 

Herritik sortutako proiektua izanik,
herritarren laguntza ere ezinbestekoa

Antzerki emanaldiak 
hiru eszena ditu, 
eta bideo proiekzio 
bidez lotu dituzte

Segurako herritarren eta
profesionalen laguntza izan
dute ikuskizuna osatzeko,
atrezzoa lortzeko, etab.

Lanaren  fruituak jasotzen
Duela urtebete hasi ziren emanaldia
prestatzen eta maiatzean estreinatu
zuten Seguran. «600 pertsonatik gora
zeuden frontoian eta herritarrek esker
hitzak bakarrik eman zizkiguten»,
azaldu du Imazek. «Dena guk egin be-
har dugu, eta sekulako lana da. Gure
denbora librean egiten dugu, uste du-
gulako ona dela guretzako: harrema-
nak sakondu egiten ditugu, asko ikas-
ten ari gara eta egiten ari garen trans-
misioa oso interesgarria da»,
laburbildu du. 

Garai hauetan, asko hitz egiten da
memoria historikoaz, eta Imazek argi
du antzerkia bide bat dela garai horre-
tako pertsonaiak eta gertaerak ulertze-
ko: «Irabazleen historia ikasi dugu; ba-
dirudi hemen ez dela konkista bat
egon, ez gaituztela zapaldu. Ez dago
interesik informazio zuzena eskain-
tzeko. Orain hasi dira pixkanaka testi-
monioak biltzen, baina urteetan seku-
lako beldurra izan da gure etxeetan».

Ikusleetako batzuk gertu biziko zu-
ten garai hura, eta beste askori urruti
geldituko zaizkie garai hartako kon-
tuak: «Etxe askotan gertatu dira kontu
horiek: esanahi handiko gauzak dira
eta ez ditugu sekula ahaztu behar. He-
rritar guztiek jakin behar dute iragane-
an zer gertatu zen». Iraganean gertatu
zena gogoratzeko eta bizitzeko aukera
dago gaur iluntzean Tolosako Leidor
aretoan. Euskal Herriaren historia
osatzen duten lahar eta larrosak eza-
gutzeko. Itzali dira argiak, eta prest da
oholtza. Iraganera salto egiteko prest?
Jarri zentzumenak argi eta gozatu
emanaldiaz. 

TOLOSA
KULTURA

Noe eta bere txintxorroa

L ehengo igandean, eliz nahiko
berezi baten ataritik paseoan
nenbilela, nire adineko gizase-
me pare bat hurbildu zitzaizki-

dan oso aurpegi adeitsuarekin eta gor-
bata jantzita. Eta ni, aurpegi adeitsu za-
lea izanik –nahikoa aurpegi ustel bai
baitago munduan bestela ere–, nire aur-
pegi adeitsuena jarri nien eta adi-adi ja-
rri nintzaien entzuten. Egun ona eman
zidaten eta ea Bibliaezagutzen al nuen
galdetu zidaten. Nik noski, baietz esan
nien, komunitate autonomo ateo bate-
ko eskola publikoan makina bat erlijio
emana baineukan! Bibliaren aditua
nintzela esan nien. Gizaseme pareak el-
karri begira jarri ziren, begiradarekin
«hau gurea dek!» esan zuten eta azalean
Noe izeneko gizon bat zuen aldizkari
bat eman zidaten, irakurtzeko esan zi-
daten, gainera, hurrengo asterako be-
raien elizara joateko gonbidapena luza-
tu zidaten. 

Noe honen istorioa irakurri dut eta be-
netan harriturik utzi nau, eta gizakiaren
historiako lehenengo biologo bezala
izendatu dut, zeren ez zen makala gizon
honek eta bere familiak egin zutena
orain milaka urte. Istorioa ez badakizue
ere, ba omen zen Noe eta bere familia
txintxo eta elizkoia, non jenio nahiko
txarra zuen jainko bati asko erregutzen
zioten. Beste jendea festa eta zahagi ar-
doetan zebilen heinean. 

Egun hauetako batean, herriko festak
zirenean edo, jainko hau haserretu eta
munduan lauzpabost meteo-
rito bota ordez, dena urpera-
tzea erabaki zuen, herriko fes-
tetako txosna eta guzti, bere-
biziko ekaitz luze batekin.
Hau urtero gertatzen da Al-
tzoko San Inazio jaietan, eu-
ria. Baina Noe hau hain zen
elizkoia zeren jainkoak aurrez
egin behar zuenaren abisua
pasa zion eta ahal zuen azka-
rren txintxorro bat egiteko agindu zion.
Eta bide batez animalia guztien bikote
bat txintxorro horretan sartzeko, urak la-
saitzen zirenean mundua berriz anima-
liaz betetzeko asmoarekin. Benetan jain-
ko bromazalea izan behar zuen hark, be-
rebiziko uholdeak sortzeko gai izan eta

ez ote zen gai bada txintxorroa ezerezetik
sortzeko? Bada ez. Noe gizagaixoak eta
bere familiak egun luzetan txintxorroa
eraiki zuten eta goiz batean munduko
animalia guztien bikoizte bana sartu zu-
ten bertan. Ahari bat eta ardi bat, behi
bat eta zezen bat, zaldi bat eta behor bat,
zakur bikote bat, uso ar bat eta emea, erle
erregina eta ar bat, iñurri erregina bat eta
ar bat, arkakuso ar-emea… horrela bi mi-
lioi espezietik gora. 

Uretako animaliarik ez zuten hartuko
noski, nahiko ur bazuten eta! Bestela
non sartuko ote zituzten bi bale, bi kaxa-
lote, bi orka edo bi marrazo? Hala ere,
animalia hauek sartzea izango zen ara-
zorik errazena, gero nola mantendu? Be-
larjaleak zirenei nahiko erraza izango
zen janaria ematea, baina haragijaleak
elikatzeko haragia behar zuten, beraz,

salbatu behar ziren animaliez
aparte, haragijaleak elikatzeko
beste animalia gehiago behar-
ko zituzten! 

Edo agian jainkoak, pentsu
magiko miragarri bat eskaini-
ko zien eta denak hau jaten pa-
sako zuten txintxorroko bi-
daia, litekeena da pentsu ho-
rrek elikagaiekin batera
farmako lasaigarri bat eduki-

tzea ere. Zaila izango zen bestela, saba-
nako lehoi eme gosetiari, alboan zuen ze-
bra ez jateko konbentzitzea! Edo nola
esan okil arrunt arrari, ez eramateko ka-
kalardo ar bat oparitan bere emeari? Eta
txintxorroko bidaia hau ongi joanda ere,
behin lurra ukitu ostean, nolako lurra ote

zegoen? Imajinatu basoz betetako lur
zati bat topatzen zutela, non sartuko ote
zituzten ipar poloko hartz bikotea? 

Agian Noeren txintxorroa mundu
guztian barrena ibiliko zen, beharrezko
geldialdiak egiten eta animalia bikote
bakoitza zegokion ekosisteman utziz.
Eta behin munduko animalia bikote
bana hartu, txintxorroan eraman, elika-
tu, beraien gorotzak kudeatu eta lurre-
an zehar animalia bakoitza dagokion
eremuan utzi ostean, gero zer? Denok
dakigu animalia bikote batekin ezin
dela ezer egin, espezie bikote bat gera-
tzen bada, hauen kumeen kumeak ez
dira bideragarriak izango, anaia-arre-
ben arteko kumeak baitira eta odolkide-
tasunak gaixotasun larri ugari sortzen
ditu. 

Adibide bat Iberiar penintsulako ka-
tamotza edo lincea dugu, hemen 100
katamotz zeuden eta diru publiko mor-
doa eta bakoitza leku batetik bestera
eramanez lortu zen katamotzak apur
bat burua altxatzea, 100 katamotzetik
abiatuta! Pirinioetako hartz arrea 40
hartzekin zegoen eta Errumaniatik eka-
rri behar izan ziren hartz gehiago hartz
populazio hau desagertzea nahi ez ba-
zen. Nola birpopulatu ote zuten bada
lur planeta osoa bitik abiatuta? 

Hurrengo astean, jende adeitsuaren
elizara noanean, beraiei galdetuko diet,
ziur nonbaiten badaudela jainkoa, Noe
eta uholde hura erregistratutako doku-
mentu fidagarriak! Edo bestela… ezer
planteatu gabe, dena sinesten ote dute
ala?    

JON ANDER
GALARRAGA
BIOLOGOA

OSTIRALA
IRAILAK 22

ALEGIA
ZINEKLUBA
22:15. Some like it hot filma ikusteko
aukera izango da Alegialdeko Zineklubaren
eskutik, Elizpe zineman.

IRURA
FESTAK
18:30. Agurra, txupinazoa eta
herensugearen jaitsiera San Migel plazan.
Ondoren. Kalejira buruhandi eta
erraldoiekin eta Loatzo Musika Eskolako
txistulari eta trikitilariekin. 
21:00. Barrikotea San Migel plazan.
22:30. Musika dantzagarria DJ Gatxet-en
eskutik.

GAZTELU
MUSIKA
20:00. Lou Topet taldeak kontzertua
eskainiko du, Elizpean. Pete Seeger gogoan
emanaldia egingo dute. Ondoren. Afaria,
Erroizpe azpiko kultur eta kirol elkartean.

TOLOSA
GURE LURRETIK, TOLOSALDEA
SARETZEN
18:00. Eskualdeko proiektuaren
aurkezpena izango da, Plaza Berrian.
Ekoizleen eta sukaldarien laguntzarekin,
udako sasoi honetako produktuen
inguruko hitzaldiak eta showcooking-a
eskainiko diete bertaratzen direnei.
ANTZERKIA
20:30. Iragana, lahar eta larrosa antzerkia
eskainiko du Segurako Herri Antzerki
Taldeak, Leidor antzokian.

TOLOSALDEA
MUGIKORTASUN ASTEA
Aduna-Asteasu-Villabona-Zizurkil.
Kaleak denontzat bizikleta bira: 10:00etan
aterako dira Aduna eta Asteasutik eta
Zizurkilera joango dira –Adunan Andoaingo
Sorabillatik aterako dira eta erribera aldean
dauden industria guneetara joango dira–.  
11:00. Zizurkilgo Joxe Arregi plazan
elkartuko dira, eta bertan elkarretaratze
bat eta amaierako ekitaldia egingo dituzte.
Tolosa-Ibarra. Bizibira: 16:30ean abiatuko
dira Ibarrako plazatik bizikletan, eta Uzturpe
ikastolakoek eramango dute lekukoa
Samaniego ikastetxeraino (17:00), handik
Herrikidera joango dira (17:15) eta
Laskorainera joango dira azkenik (17:30).
Denak batera joango dira Zumardiaundira
eta festa txiki bat eta merienda egingo
dituzte.

LARUNBATA
IRAILAK 23

ANOETA
KOSTAKO ITZULIA BIZIKLETAZ
08:30. Bizikletaz kostako itzulia egingo
dute, plazatik abiatuta. Ondoren, Kuku
elkartean afaltzeko aukera izango da.

IKAZTEGIETA
EUSKAL AZOKA
10:45. Txistulariak.
11:00. Azokaren irekiera. Era guztietako
postuak egongo dira.
11:00-14:00. Herritarrek egindako
margoen erakusketa, udaletxe azpiko
aretoan.
11:00-12:30. Haurrentzako Hazi bonba

AZOKA EGUN GARRANTZITSUA ASTEASUN
Urteko ekitaldi garrantzitsuenetako bat da Asteasun iraileko azken igandeko azoka. As-
teasuko baserrietako ganaduen erakusketaz gain, Euskal Herriko hainbat artisau, jana-
ri-ekoizle eta arlo askotako eskulangile egongo dira. Egitarauan dagoeneko ezinbeste-
ko bihurtu den arroz esne lehiaketa ere egingo da igandean. Berrikuntza gisa, arratsal-
deko musika eta dantza-saioa izango dira.  IRATI SAIZAR

Agenda

tailerra, Ekogunearen eskutik.
14:30. Bazkaria. Burruntzian erretako
arkume jatea.
Ondoren. Attola eta Montte trikitilariak.
17:00. Herritarren arteko lokotx biltze
txapelketa.
Baserritar arropaz jantzita ateratzeko deia
egin dute antolatzaileek.

IRURA
FESTAK
09:00. Gazte festaren hasiera San Migel
plazatik.
11:00-13:00. Haur parkea garbilekuko
plazan.
12:00. Patata tortilla lehiaketa San Migel
plazan.
13:00. Gazteen dantza-soka San Migel
plazan. 
14:00. Haurren bazkaria San Migel plazan.
14:30. Bikoteen bazkaria Aizpurua
jatetxean.
14:30. Gazteen bazkaria Share elkartean.
16:00-19:00. Haur-parkea garbilekuko
plazan.
18:00. Bertso saioa elizan. Bertsolariak:
Andoni Egaña, Maialen Arzallus, Unai
Mendizabal eta Eli Pagola. Gai jartzailea:
Amaia Agirre. 
18:00. Poteo musikatua gazte festako
taldearekin.
19:00. Buruhandiak San Migel plazan.
21:00. Gazteen afaria.
23:00. Gaueko dantzaldia Iratzar
taldearekin.

TOLOSA
ETIOPIAREN ALDEKO AZOKA
10:00-20:00. ABAY elkarteak antolatuta
merkatu txikia egingo da Trianguloan. 
TXERRI FESTA
11:00. Toka.
14:00. Bazkaria. Txerria burruntzian erreta.
Larramendi Auzo Elkarteak, La Jara
elkartearen laguntzarekin antolatuta. 

IGANDEA
IRAILAK 24

BERROBI
HERNIORA MENDI IRTEERA
08:00. Kotxez Berrobitik irtengo dira eta
08:30ean Andazarratera iritsi eta ibilbidea
hasiko dira, Hernioko gailurra igo ostean,
norberak eramandako hamaiketakoa
egingo dute, Zelatunen.

ASTEASU
AZOKA BEREZIA
10:00. Azoka eta ganadu erakusketa
irekitzea.
11:00. Txekor-erre pintxoak eta taloak.
12:00. Arroz esne lehiaketaren sari-
banaketa.
12:30. Esne-behien erakustaldia.
18:00. Asteasuko trikitilariak.
Ondoren. Dantzaldi gidatua Ttipika
taldearekin.

TOLOSA
GURETZAKO PROIEKTUA
13:00. Tolosako Jabetze eskolaren
barruko proiektua da Guretzako. Jatorri
kultural ezberdinetako
emakumeentzako gunea: kultur arteko
topaketa bazkariak. Honduras izango da
hilabete honetako herrialdea, eta San
Esteban 20an elkartuko dira bazkaltzeko.

TOLOSALDEA
KILOMETROAK FESTA
Autobusa. Zizurkilen 09:30ean, Oria
paper fabrikako geltokian; Villabonan
09:40ean,  kiroldegian; Iruran 09:50ean,
Ikastola parean; Anoetan 09:55ean,
Apaetxe baserrian; Alegian,  10:00etan,
Ferreteriko geltokian; eta  Tolosan
09:30ean, zezen plazan.

ERREFERENDUMA

ELKARRETARATZEAK
Kataluniako herriari babesa agertzeko
Erreferenduma = Demokrazia lelopean
egingo dituzte elkarretaratzeak EH Bilduk
deituta: 

GAUR, irailak 22
Amasa-Villabona. 19:30ean, Malkar
plazan.
Berastegi. 19:30ean, plazan.
Ibarra. 19:30ean,  udaletxe aurrean.
Aduna. 20:00etan, plazan.
Altzo. 20:00etan, plazan.
Asteasu. 20:00etan, plazan.
Ikaztegieta. 20:00etan, zubian.
Zizurkil. 20:00etan, Joxe Arregi plazan.

ASTELEHENA, irailak 25
Lizartza. 20:00etan, plazan.

ZINEMA

RARA
Larunbata (19:30).  
Leidor, Tolosa. 

LA SEDUCCION
Larunbata (22:30). 
Igandea (19:30) eta
(22:00).  Jatorrizko
bertsioan, gaztelerazko
azpidatziekin.
Astelehena (20:30).
Ikuslearen eguna.
Leidor, Tolosa. 

EMOJI
Igandea (17:00). Haur
zinema. 
Leidor, Tolosa. 

107.6 fm . www.ataria.eus
2017ko irailaren 22a

AGENDA

AZKEN MUGA

‘KARLISTADAREN KRONIKA’
PELIKULAREN PROIEKZIOA
20:30. Azken Muga ekimenaren barruan
izango da, Azkarateko frontoian (eguraldi
txarrarekin elizan). Bertan parte hartu
zuten zenbait pertsona ere izango dira
aurkezpenean:  Jose Maria Tuduri
zuzendaria, Bixente Martinez soinu
bandaren konpositorea, Aurelio Martinez
soinu teknikaria eta Martxelo Otamendi,
besteak beste. 

JAZZARATE
18:00. Jazz kontzertua + eskaintza
literarioa, Malos tiempos taldearen eskutik,
Zaraten. 

B errogeigarren urteurrena
izango da. 1977ko irailaren
25ean ospatu zen lehenbi-
zikoz Alderdi Eguna. Ara-

larko San Migelen jendetza elkartu
zen.

Hainbesterainokoa
izan zen haren ondorioz
abertzaletasunaren in-
darberritzea, non etorki-
zunera begirako urrats
sendoak jorratzeko grina
bera ere suspertu egin
baitzen EAJ-PNVren ba-
rruan. 80.000 jeltzaleren
bilkura hark bizirik di-
rau, eta egun ere, Foron-
dako landa abertzale as-
koren topaketaren lekuko da. Aur-
tengo Alderdi Eguna berezia
bezain garrantzitsua da. Izan ere,

40. urteurrena izango da oraingo-
an, eta horrek bere biziko garran-
tzia du hastapenak zeintzuk ziren
kontuan izanik. Argi dago EAJ-
PNVren indarrak paper garrantzi-
tsua jokatu duela gure herriaren

iraganean, eta baita izan-
go ere etorkizunean. 

Gure aldarrikapena za-
baldu, erakutsi, ozen
esan, nor garen, nondik
gatozen eta nora joan
nahi dugun. Hori da gure
egitekoetako bat, eta na-
zio diren beste batzuena,
Katalunia kasu.

Horregatik, berrogei-
garrenez ospatzera goaz

irailaren 24an.
Pausoz pauso, gure bidean, be-

rrogeigarrenez.

ITXAROPENA URKIOLA
KAZETARIA 

Badira 40!
(1977-2017)

80.000 jeltzaleren
bilkura hark bizirik

dirau, eta egun ere,
Forondako landa

abertzale askoren
topaketaren lekuko da

IKER IRIARTE
HARITUZ-EKO KIDEA 

Reala, PSG,
Juventus, Manchester,
Brasilgo selekzio,
Barcelona, Bayer.
Haurrak herriko plazan
hor dabiltza, ta zer;
beste arropa beharrik
ez daukate laster
bigarren azal duten
kamisetai esker

Doinua
Antton eta Maria

Bigarren azala

Iritzia

IRITZIA

G arai bateko gerra historiak
kontatu izan dizkigutene-
tan askotan aipatu izan
dizkigute Hernio eta  bere

inguruetako batailak. Zelatan iza-
ten omen ziren Zelatu-
nen eta Herniora erne
igotzen omen ziren, ez
dakit egia izango den bai-
na horrela entzun izan
diegu gure inguruan bizi
diren helduenei.

Egia dena zera da, ur-
tea joan eta urtea etorri,
eguraldia lagun, jendetza
elkartzen dela Hernioren
magalean antolatzen du-
ten erromerian. San Joan
txiki egunean hasi eta iraileko
igande guztietan izan ohi da jaia

Hernioren magalean, gazte eta
heldu, jende mordoa da Gipuzko-
ako bihotzera txango egiteko hau-
tua egiten duena. 

Hernialde, Alkiza, Iturriotz,
Errezil, Bidania… edo-
zein izan liteke txango-
ren abiapuntua  eta Eus-
kal Herri guztitik joaten
badira ere, Urolatarre-
kin batera gure eskual-
deko jendea da joateko
ohitura handiena due-
na.

Asteburuan aukera
asko dauzkagu, baina
inoiz izan ez denak au-
kera polita du igande

honetan baita aurtengo azkeneko
zita, aprobetxatu.

OIER URKOLA
AROTZENA
GAZTEA

Zelatun eta zelatan

Asteburuan aukera 
asko dauzkagu, baina
inoiz izan ez denak
aukera polita du igande
honetan baita aurtengo
azkeneko zita

KOMIKIA OSKAR TENA

a028-029_ataria_Diseinua  2017/09/19  18:34  Página 2



30

EGURALDIA

OSTIRALA
Ezegonkor izango dugu gaur. Lehen
orduan euri pixka bat egitea espero
da, eta ondoren ostarteak zabalduko
dira, giro goxoarekin. Maximak 22-23
gradutan geratuko zaizkigu. Arratsal-
de partean, bero hodeiak garatu, eta

zaparradak espe-
ro dira, baina au-
kera txikia da eta
ez dira iraupen lu-
zekoak izango.
Gau aldera egural-
dia lasaitu egingo
da, haizeak hego
ekialdeko ukitua
hartuz.  

LARUNBATA
Hego-ekialdeko

haizeak eragina izango du, eta batez
ere tenperaturan.   Indarra hartuko
du, eta uda beteko eguraldia izango
da aspaldiko partez. 26 graduren buel-
tan eta punturen batean baliteke 30
gradutara ere igotzea. Arratsalde gau
parterako bero hodeiak garatuko dira,
baina ez da ekaitzik espero.  

IGANDEA
Igandean ezegonkorragoa izango
dugu, hodei gehiagorekin, eta tenpe-
raturak zertxobait beherago geratuko
da: 26-27 gradu. Lainotuta egongo de-
nez sargori puntu bat izango da. Egu-
raldi ustel samarra izango da igande-
koa. Arratsalde partean haizeak ipar
ukitua hartuko du eta fronte baten au-
rretik ezegonkortasuna areagotu egin-
go da. Bero hodeiekin baliteke eguna-
ren amaieran zaparradaren bat bota-
tzea, zerua estaliz.

ASTELEHENA
Astelehena ipar-mendebaldeko hai-
zearekin tenperaturak behera egingo
du: 20-21 gradu. Euria egitea espero
da. Joerari dagokionez, asteartean al-
txatzera egingo du.

FARMAZIAK

IRAILAK 22, OSTIRALA
IBARRA
Egunekoa. Mujika, E. Euskal Herria kalea, 3.   
Telefonoa: 943 67 09 15.

IRAILAK 23, LARUNBATA
IBARRA
Egunekoa. Mujika, E. Euskal Herria kalea, 3.   
Telefonoa: 943 67 09 15.

IRAILAK 24, IGANDEA
TOLOSA
Egunekoa. Olarreaga, I. Korreo kalea, 2. 
Telefonoa: 943 67 01 28.

IRAILAK 25, ASTELEHENA
TOLOSA
Egunekoa. Olarreaga, I. Korreo kalea, 2. 
Telefonoa: 943 67 01 28.

ZERBITZUAK
TOLOSALDEA

www.ataria.eus . 107.6 fm
2017ko irailaren 22a

IKER 
IBARLUZEA

EGURALDI
MUTILA 

OSTIRALA
22

IGANDEA
24

LARUNBATA
23

ASTELEHENA
25

EGUNERO GAUEKO
GUARDIAKO FARMAZIA: 

TOLOSA • Morant, R. 
Zabalarreta Lorategiak, 1.

Tel.: 943 67 38 49.

ATARIA 
IRRATIA
OSTIRALA
09:00. Pasahitza magazina. 
Iker Ibarluzearen eskutik eguraldia,
solasaldi politikoa Begoña Tolosa (EAJ),
Eneko Maioz (EH Bildu) eta Iñigo
Cabiecesekin (Ahal Dugu-Podemos),  Iñigo
Asensio kale kantoitik, Tolosaldea
Garatzenen tartea eta Tolosako azokari
eskainitako tartea. 
11:00. Hamaiketakoa. Gure eskualdeari
begirada: Gaurkoan, Alegialdea. 
12:00. Entzuteko Jaioak musika saioa. 
17:00-20:00. Goizeko saioek utzitako
onena.
20:00. Kantazgora musika saioa.
Tolosaldeko musikarien proposamenekin
osaturiko saioa.

LARUNBATA
11:00. Trikiti musika.
14:00. (H)ari naizela. 
Imanol Artolak gidatutako bertso saioa.
16:00. Entzuteko Jaioak.
18:00. Entzuteko Jaioak. 

IGANDEA
16:00. Entzuteko Jaioak.
18:00. Entzuteko Jaioak. 

ASTELEHENA
09:00. Pasahitza magazina. Iker
Ibarluzearen eguraldi iragarpena,
asteburuak utzitakoaren errepasoa, 
Irene Arin Kale Kantoitik, bidaiariaren
tartea.
11:00. Hamaiketakoa. Gure eskualdeari
asteroko begirada. Gaurkoan, Ibarraldea. 
12:00. Entzuteko Jaioak musika saioa. 
17:00-20:00. Goizeko saioek utzitako
onena.

IRAGARKI 
LABURRAK
ALOKAGAI
Denda. 120 metro karratuko elikadura
denda alokatzen da Ibarran. Arraindegia,
frutategia, ardotegia, urdaitegia... altzari
eta tresna onekin horniturik. Deitu
konpromisorik gabe ikusteko: 636143514.

LAN ESKAINTZA
Etxeko lanetarako. Emakumea behar da
Iruran, etxeko lanak egiteko. Sukaldean
dakiena. Asteartetik ostiralera goizez ordu
eta erdi. Interesatuek deitu:  625705062.
Salmenta laguntzailea. Aseguruen
komertzializazioan lan egingo duen
salmenta laguntzailea behar da. Negozio
trebetasuna eta profil komertziala
edukitzea eskatzen da. Ordainsaria: finkoa
+ pizgarriak (hilero, hiruhilero)+ barne
formazioa. Interesatuek bidali CVa
agencia753@agencia.santalucia.es
helbidera.

• Iragarki laburra argitaratzeko deitu 
943 65 56 95 edo idatzi ataria@ataria.eus

ZORIONAK MAITE
Maite Aranalde Ijurko (Ibarra). Irailaren 24an beteko dituzu urteak, maite zaitugu!

ZORIONAK
Hamaiketakoa nahi dugu.

Maletiña paseatzea bakarrik ez, bilera eta
kanpo bilera aitzakiarik ez, denbora
aitzakiarik ez, diru aitzakiarik ere ez,

antenaren aitzikiak ere ez digu balio...
kexa gutxiago eta  cateringon 

bat nahi dugu!

ZORION AGURRAK

